
Hixhreti  nëIslam Hixhreti  nëIslam 

Më 16 qershor 2026, sipas kalendari hënor 1 Muharrem, 
hyjmë në vitin e ri hixhri 1448. Hixhreti është një nga 
ngjarjet më të rëndësishme në kalendarin e Islamit dhe 
përfaqëson shpërnguljen e Profetit Muhamed (a.s.) dhe 
shokëve të tij nga Meka në Medinë në vitin 622. Kjo ngjarje 
nuk ishte thjesht një lëvizje gjeografike, por një kthesë 
e madhe në historinë e njerëzimit, sepse shënoi fillimin 
e ndërtimit të shoqërisë islame mbi themelet e besimit, 
drejtësisë dhe vëllazërisë.

Hixhreti u bë për të ruajtur fenë dhe për të siguruar lirinë e 
adhurimit. Myslimanët e parë u përballën me persekutime, 
tortura dhe padrejtësi të shumta. Për këtë arsye, Allahu 
i Madhëruar urdhëroi Profetin (a.s.) dhe besimtarët të 
shpërnguleshin në Medinë, ku do të kishin mundësi të 
jetonin sipas parimeve të Islamit.

Rëndësia e Hixhretit është aq e madhe saqë kalendari 
islam fillon pikërisht me këtë ngjarje. Kjo tregon se Islami 
nuk e ndërton historinë e tij mbi fitoret materiale apo 

pasurinë, por mbi sakrificën, besimin dhe përkushtimin 
ndaj Allahut.

Hixhreti na mëson shumë vlera të rëndësishme. Ai 
na mëson sakrificën për të vërtetën, durimin përballë 
vështirësive, besimin e plotë tek Allahu dhe gatishmërinë 
për të ndryshuar jetën tonë për hir të fesë. Profeti 
Muhamed (a.s.) dhe sahabët lanë pas shtëpitë, pasuritë 
dhe vendlindjen e tyre, por fituan kënaqësinë e Allahut 
dhe ndërtuan një shoqëri që u bë model për brezat e 
mëvonshëm.

Koha në të cilën jetojmë është e mbushur me ndodhi, 
raste e fenomene që po e lodhin shumë njeriun. E ç’është 
më e keqja, nga kjo lodhje ende nuk ka shpresë se njeriu do 
të arrijë momentin e qetësisë. Ky presion dhe stres shihet 
në mosarritjen e një integrimi të nevojshëm, gjerësisht të 
dobishëm, të një bashkimi mbarë njerëzor, të një respekti 
reciprok dhe kështu me radhë, e cila do të ketë për bazë 
hyjnoren dhe të shenjtën. Për këtë arsye, duhet të jemi 

plotësisht të bindur se përkujtimi dhe rikujtimi i gjërave me 
vlerë hyjnore në histori, sikurse është hixhreti i Muhamedit 
(s.a.s.), janë më se të nevojshme.

Në ditët tona, koncepti i Hixhretit mbetet po aq aktual. 
Në kuptim të përgjithshëm, hixhreti vazhdon dhe do të 
vazhdojë gjer në kiamet. Çdo njeri që ka besuar, i cili lë 
vendin e vet, nënën, babanë, të dashurit e miqtë dhe shkon 
vend më vend me synimin për t’u treguar të drejtën dhe 
të vërtetën zemrave nevojtare, ndodhet në kuadrin e 
dobishëm të një hixhreti dhe pa asnjë diskutim që do ta 
marrë sevapin dhe të mirën e kësaj pune.

Gjithashtu, ne kemi nevojë edhe për një “hixhret 
shpirtëror”. I dërguari i Allahut na sqaron që, emigranti më 
i madh është ai që largohet prej mëkateve dhe që i fshin 
prej zemre të gjitha dashuritë përveç dashurisë për Allahun 
(Buhari, Ibn Maxhe). Një njeri, i cili pasi të ketë braktisur 
mëkatet e kryera më parë, rikthimin tek të njëjtat mëkate 
e quan më të dhimbshëm se çdo gjë, është vazhdimisht 

në rrugën e hixhretit në kuptimin e vërtetë të fjalës.
Profeti Muhamed (a.s.) ka thënë: “Muhaxhir është ai që 

largohet nga ajo që Allahu e ka ndaluar.” (Buhari, Muslim). 
Kjo tregon se Hixhreti nuk është vetëm një ngjarje historike, 
por edhe një proces i vazhdueshëm i përmirësimit të 
vetvetes. Kjo do të thotë të largohemi nga mëkatet për 
te bindja ndaj Allahut, nga padrejtësia drejt drejtësisë, nga 
urrejtja drejt dashurisë dhe nga neglizhenca drejt adhurimit.

Sot, çdo mysliman mund ta jetojë frymën e Hixhretit 
duke u përpjekur të jetë më i mirë në besim, moral dhe 
sjellje. Largimi nga veset e këqija, respektimi i urdhrave të 
Allahut dhe përpjekja për të qenë i dobishëm për familjen 
dhe shoqërinë, janë forma moderne të Hixhretit.

Në përfundim, Hixhreti mbetet një simbol i sakrificës, 
besimit dhe shpresës. Ai na kujton se rruga për t’ju afruar 
Allahut, kalon përmes përkushtimit dhe përcjelljes së 
fjalës së Tij. Duke marrë mësime nga Hixhreti, ne mund 
të ndërtojmë një jetë më të mirë për veten dhe të tjerët.

Allahu e ka bërë ndryshimin e ditës dhe të natës 
argument të qartë e të pashmangshëm të ekzistencës 
dhe fuqisë së Tij absolute. Në këto ditë-netë ruhen 
punët tona e “Kush punon ndonjë të mirë që peshon sa 
grimca atë do të gjejë dhe kush punon ndonjë të keqe 
që peshon sa grimca atë do të gjejë”. (Zelzele, 7-8)

Në Islam disa kohë veçohen ndaj disa te tjerave. Në 
ajetin e mëposhtëm kuranor Allahu na tregon se: “…
numri i muajve tek Allahu është dymbëdhjetë, ashtu 
siç është në librin e Allahut kur Ai krijoi qiejt dhe tokën, 
dhe ka vendosur që katër prej tyre të jenë “Hurum” të 
shenjtë. (Kjo) është feja e drejtë dhe e vërtetë. Kështu 
që mos i bëni vetes padrejtësi në këta muaj.” (Teube, 
36)

Kështu, myslimani beson se disa kohë janë më të 
volitshme për t’u shfrytëzuar se disa të tjera. Ndaj themi 
se vende apo kohë të mira janë vetëm ato të përcaktuara 
nga Allahu dhe i dërguari i Tij. E në bazë të argumenteve 
muaji Muharrem është dalluar në krahasim me muajt e 
tjerë të shenjtë për këto arsye:

1. Ky muaj është emërtuar me emër islam, ndërsa 
muajt e tjerë kanë mbetur me emrat të cilët i kanë pasur 
që në kohën e injorancës.

2. Me këtë muaj fillon viti hënor (hixhri).
Myslimanët e dinë shumë mirë fillimin dhe mbarimin e 

tij, sepse me të është e lidhur vetë feja e tyre.
3. I Dërguari i Allahut a.s. e ka cilësuar këtë muaj duke 

thënë: “…Muaji i Allahut, Muharremi.” 
Një cilësim i tillë nuk përmendet për ndonjë muaj 

tjetër. 
4. Agjërimi në këtë muaj është më i dashur tek Allahu 

sesa në çdo muaj tjetër.
“Agjërimi më i mirë përveç Ramazanit është agjërimi i 

muajit të cilin e emërtoni Muharrem.” Në një transmetim 
tjetër qëndron: “Agjërimi më i mirë përveç Ramazanit 
është agjërimi i muajit të Allahut, Muharremit.”

5. Në të ndodhet dita e Ashurasë, dita e dhjetë e muajit 
për të cilën janë transmetuar hadithe të posaçme.

Dita e Ashurasë
Dita e Ashurasë është një ndër ditët e shënuara të 

kalendarit islam, e cila festohet nga myslimanët dhe që 
me anë të saj adhurojnë dhe i afrohen Zotit. Adhurimi 
më i spikatur këtë ditë është agjërimi, pasi kjo ditë 
radhitet te ditët më të vlefshme dhe që shpërblehen më 
shumë se ditët e tjera të vitit. Kushdo që agjëron këtë 
ditë, i fshihen gjynahet e vitit të kaluar.

Mënyrat e agjërimit të kësaj dite

Dijetarët kanë përmendur disa mënyra rreth agjërimit 
të kësaj dite:

1. Të agjërohet një ditë përpara dhe një ditë pas, kjo 
duke u nisur nga dy arsye:

a) Hadithi i Ibn Abasit: “Agjëroni Ashuranë e mos 
përngjasoni me hebrenjtë, por agjëroni një ditë para e 
një ditë pas”. 

2. Agjërimi i ditës së Ashuras dhe i ditës së nëntë. Për 
këtë gjë kanë ardhur hadithe të vërteta e të qarta siç u 
përmendën më lart.

3. Agjërimi i kësaj dite të vetme.
Fazat që ka kaluar agjërimi i Ashurasë
1. Profeti ynë a.s. e agjëronte ditën Ashura në Mekë, 

por nuk i urdhëronte njerëzit që ta agjëronin.
“Kurejshët agjëronin ditën Ashura në kohën e 

xhahilijetit (përpara Islamit) dhe i Dërguari i Allahut a.s. 
e agjëronte.” 

2. Kur i Dërguari i Allahut pa se hebrenjtë e agjëronin 
ditën Ashura, i pyeti: “Ç’është kjo ditë që agjëroni?” 
Thanë: “ Ditë e madhe, në të Allahu i Madhëruar shpëtoi 
Musain dhe popullin e tij nga armiku i tyre. Musai e 
agjëroi këtë ditë si falënderim ndaj Allahut dhe ne e 
agjërojmë.” Profeti a.s. tha: “Ne na takon ta nderojmë 
Musain më tepër sesa ju”.

Mendimi më i drejtë i dijetarëve është se në këtë kohë 
derisa u bë obligim Ramazani ishte obligim agjërimi i 
Ashurasë. I Dërguari i Allahut a.s. urdhëroi dikë nga 
fisi Eslem që të lajmëronte njerëzit mbarë se kush ka 
ngrënë sot (ditën e Ashurasë), ta ndërpresë ushqimin 
dhe se kush nuk ka ngrënë, le të agjërojë”. 

Jo vetëm kaq, por urdhëronte edhe të vegjlit që 
ta agjëronin këtë ditë. “… (na) urdhëroi të agjëronim 
Ashuranë dhe të agjërojnë dhe të vegjlit tanë”. 

3. Pasi u bë obligim agjërimi i Ramazanit, nuk 
urdhëronte më për një të tillë.

Nuk ka dyshim se agjërimi i kësaj dite është i 
pëlqyeshëm, bazuar në argumentet e sipërcituara.

4. Dëshira e të Dërguarit të Allahut a.s. që mos ta 
agjëronte këtë ditë të vetme por ta shoqëronte atë, për 
të mos përngjasuar me ithtarët e librit.

Kur i Dërguari i Allahut a.s. agjëroi ditën Ashura dhe 
urdhëroi të agjërohej, sahabët thanë: “O i Dërguari i 
Allahut, kjo është ditë që e madhërojnë hebrenjtë dhe 
të krishterët! Tha: “Me lejen e Allahut, vitin e ardhshëm, 
nëse do të kem jetë, do të agjëroj edhe të nëntën e këtij 
muaji (Muharremit). Vitin që pasoi i Dërguari i Allahut a.s. 
ndërroi jetë.”

Këshilli Ndërfetar i Shqipërisë organizoi sot simpoziumin me temë “Së Bashku për Familjen: Dialog Ndërfetar dhe Institucional”, në kuadër 
të Ditës Ndërkombëtare të Familjes.

Në këtë simpozium morën pjesë drejtuesit e komuniteteve fetare në vend, përfaqësues institucionesh, anëtarë të bordeve drejtuese, 
si dhe përfaqësues të Departamenteve të Gruas dhe Rinisë.

Në fjalën e tij përshëndetëse, Kryetari i Komunitetit Mysliman të Shqipërisë, H. Bujar Spahiu, theksoi rëndësinë jetike të familjes në 
ruajtjen e paqes sociale, edukimit dhe vlerave njerëzore e shpirtërore.

Gjithashtu, Kryetari Spahiu ndau edhe mesazhe nga tradita profetike, duke cituar hadithin e Profetit Muhamed (paqja qoftë mbi të): “Më 
i miri prej jush është ai që është më i mirë me familjen e tij”, hadith përmes të cilit ai nënvizoi se fisnikëria e njeriut matet përmes sjelljes 
dhe përgjegjësisë brenda familjes.

Në vijim të aktivitetit, përfaqësues të Bordit Ekzekutiv të Këshillit Ndërfetar diskutuan mbi vlerat familjare në traditat fetare dhe rolin e 
komuniteteve fetare në mbështetjen e familjes shqiptare.

Më pas u zhvillua paneli i diskutimit i organizuar nga Departamenti i Gruas dhe i Rinisë, ku përfaqësues nga komunitetet fetare trajtuan 
tema që lidhen me emigracionin dhe ndikimin e tij në strukturën familjare, sfidat e teknologjisë në marrëdhëniet familjare, edukimin, etj.

01 DITA NDËRKOMBËTARE E FAMILJES BËN BASHKË KOMUNITETET FETARE

8

Zhvillohet faza e dytë e olimpiadës së lëndëve fetare ndërmjet nxënësve të medreseve të Komunitetit Mysliman të Shqipërisë në 
ambientet e Kolegjit Universitar “Beder”.

Kjo fazë mblodhi së bashku rreth 59 nxënës, të cilët garuan në katër kategori në leximin e Kuranit Famëlartë.
Në përfundim të saj, u zhvillua edhe ceremonia e shpërndarjes së certifikatave për fituesit e çdo kategorie, në të cilën ishin të pranishëm 

Kryetari i Komunitetit Mysliman të Shqipërisë, H. Bujar Spahiu, Rektori i Kolegjit Universitar “Beder”, Prof. Dr. Gjergji Sinani, Drejtori i Arsimit 
në KMSH, z. Elton Karaj, përfaqësues të medreseve të institucionit, myftinj, imamë dhe nxënësit e shumtë që morën pjesë në këtë fazë 
të fundit të olimpiadës. Në fjalën e tij hapëse, Drejtori i Arsimit në KMSH, z. Karaj, ndau me të pranishmit ecurinë e olimpiadës së këtij viti, 
si edhe arritjet dhe sfidat që kanë shoqëruar organizimin e saj. Më tej, ai falënderoi nxënësit për pjesëmarrjen dhe përkushtimin e treguar, 
stafet e medreseve përkatëse për bashkëpunimin dhe angazhimin e vazhdueshëm, si edhe mësuesit e prindërit për mbështetjen dhe 
motivimin e të rinjve. Ndërsa, kryetari Spahiu, në fjalën e tij përshëndetëse, vlerësoi përkushtimin e nxënësve ndaj dijes islame, Kuranit 
dhe vlerave morale që përcjell feja jonë. Ai theksoi se kjo olimpiadë nuk është vetëm një garë, por një dëshmi e edukimit, disiplinës dhe 
dashurisë për fenë në tërësi. Më tej, të pranishmit i përshëndetën gjithashtu edhe Rektori i KU “Beder”, Prof. Dr. Gjergji Sinani, Përgjegjësi 
i Departamentit të Shkencave Islame, z. Jamal Al Saferti, si dhe Dekani i Studentëve, znj. Rudina Çinari. Ceremonia vijoi më tej me ndarjen 
e certifikatave dhe çmimeve për 53 fituesit e kësaj olimpiade në të dy fazat e saj.

02 ZHVILLOHET FAZA E DYTË E OLIMPIADËS SË LËNDËVE FETARE NDËRMJET NXËNËSVE TË MEDRESEVE 

Kryetari i Komunitetit Mysliman të Shqipërisë, H. Bujar Spahiu, priti sot në selinë e institucionit një grup studentësh të ciklit bachelor 
dhe master nga Fakulteti i Historisë dhe Filologjisë në Universitetin e Tiranës. 

Vizita e studentëve u zhvillua në kuadër të programit akademik të Shkollës Verore me temë “Tirana, Ikona Europiane e Harmonisë Fetare”.
Në fjalën e tij, kryetari Spahiu ndau me studentët një rezyme të shkurtër mbi historikun dhe misionin e KMSH-së, duke vënë theksin 

te kontributi i institucionit në ruajtjen dhe promovimin e harmonisë ndërfetare, si një nga vlerat më përfaqësuese të shoqërisë shqiptare. 
Ai u ndal gjithashtu te roli i besimit në formimin moral dhe qytetar të individit.

Gjithashtu, studentët treguan interes të veçantë gjatë bashkëbisedimit me Kryetarin, duke adresuar pyetje të ndryshme mbi tematika 
fetare, historike dhe informuese. Diskutimet u përqendruan në çështje që lidhen me këndvështrimin e Islamit mbi situata të ndryshme 
të jetës, si edhe mbi traditën shqiptare të bashkëjetesës dhe harmonisë ndërfetare. Në një atmosferë të hapur dhe miqësore, u trajtuan 
gjithashtu edhe tema të tjera me interes për studentët, të cilët shprehën kureshtje dhe angazhim të madh gjatë gjithë takimit.

Më pas takimi vijoi më tej në formën e një bashkëbisedimi të hapur ndërmjet studentëve, Drejtorit të Kulturës në KMSH, z. Dorian Demetja 
dhe Drejtorit të Arsimit, z. Elton Karaj. Gjatë kësaj vizite, studentët shoqëroheshin nga Prof. Dr. As. Esmiralda Koloneci, Prof. As. Dr. Meljana 
Bregu dhe Prof. As. Dr. Juliana Gjinko. Agjenda e studentëve vijoi me një vizitë në ambientet e Xhamisë së Namazgjasë.

03 STUDENTËT E HISTORISË DHE FILOLOGJISË NË UNIVERSITETIN E TIRANËS VIZITOJNË KMSH-NË

Komuniteti Mysliman i Shqipërisë organizoi edhe këtë vit prerjen dhe shpërndarjen e qindra kurbaneve, duke e shndërruar këtë festë 
në një burim gëzimi dhe solidariteti për mijëra familje në të mbarë vendin tonë.

Në total u prenë 556 kurbane, nga të cilët u përgatitën rreth 2,000 pako mishi, të shpërndara në mënyrë të organizuar përmes myftinive 
dhe strukturave të institucionit në rrethe.

Kategoritë e përfituesve ishin të shumtë, përmendim këtu: • Familje në nevojë në disa myftini të ndryshme të vendit
• Të moshuar të vetmuar dhe institucione të kujdesit social • Persona me aftësi të kufizuara • Gra kryefamiljare që përballen me sfidat e 

përditshme të jetës • Jetimë dhe familje me fëmijë të braktisur • Familjet e policëve të rënë në krye të detyrës • Persona që përballen me 
sëmundje të rënda dhe vështirësi ekonomike • Medresetë e institucionit

Komuniteti Mysliman i Shqipërisë shpreh mirënjohjen e tij të sinqertë ndaj të gjithë atyre besimtarëve dhe institucioneve fetare islame 
të diasporës që na e besuan ne këtë detyrë, të cilët bënë të mundur që gëzimi i Kurban Bajramit të trokasë në mijëra dyer. 

Një falënderim i veçantë shkon për imamët, stafin, vullnetarët dhe të gjithë ata që shërbyen me përkushtim në konkretizimin e projektit 
të kurbaneve edhe për këtë vit.

Lusim Allahun e Madhëruar t’i pranojë kurbanet, t’i shpërblejë bamirësit për bujarinë e tyre!

04 PRERJA DHE SHPËRNDARJA E KURBANEVE 2026

Besimtarët myslimanë në mbarë vendin kanë kremtuar që në orët e para të mëngjesit Festën e Kurban Bajramit, një nga festat më të 
rëndësishme dhe më domethënëse të kalendarit islam, e cila mishëron vlerat e besimit, sakrificës, solidaritetit dhe përkushtimit ndaj Zotit.

Ceremonia qendrore e faljes së Bajramit u zhvillua në bulevardin “Dëshmorët e Kombit” në Tiranë, ku mijëra besimtarë u mblodhën për 
të marrë pjesë në këtë aktivitet të rëndësishëm fetar. Një atmosferë e ngjashme u reflektua edhe në qytetet e tjera të vendit, ku sheshet 
dhe xhamitë kryesore u mbushën me besimtarë të cilët iu bashkuan ritualeve tradicionale të kësaj feste.

Programi i Kurban Bajramit nisi me leximin e disa ajeteve kuranore nga hafizi Enes Hyka.
Në vijim, Kryetari i Komunitetit Mysliman të Shqipërisë, H. Bujar Spahiu, përcolli mesazhin e tij për besimtarët dhe opinionin publik, duke 

bërë thirrje për më shumë kujdes dhe vëmendje ndaj shtresave në nevojë, të moshuarve, jetimëve dhe të gjithë atyre që përballen me 
vështirësi sociale apo ekonomike. 

Ceremonia vijoi më tej me ligjëratën e Nënkryetarit të KMSH-së, z. Taulant Bica, i cili u ndal te mesazhi i thellë shpirtëror i kësaj feste.
Programi kulmoi me faljen e namazit të Kurban Bajramit, ku mijëra besimtarëve të mbledhur në bulevard u priu Kryetari i KMSH-së, H. 

Bujar Spahiu. Pas përfundimit të faljes së namazit të Bajramit, hutben e rastit e mbajti Myftiu i Tiranës, z. Gazment Teqja, i cili u ndal te 
dimensioni social dhe njerëzor i kësaj feste të madhe. 

05 BESIMTARËT MYSLIMANË FESTOJNË KURBAN BAJRAMIN

LAJMEQERSHOR 2026

06 ÇASTE NGA PRITJET TRADICIONALE NË KMSH ME RASTIN E KURBAN BAJRAMIT

Dy sy që nuk do ta shohin
zjarrin e Xhehenemit

“Ibn Abbasi (r.a) transmeton: E kam dëgjuar të 
Dërguarin e Allahut صلى الله عليه وسلم duke thënë: ‘Janë dy sy 
që zjarri i Xhehenemit nuk do t’i prekë; syri që 
qan nga frika e Allahut dhe syri i ushtarit që e 
kalon natën në gatishmëri.’”

(Tirmidhi, Fedail el-Xhihad, 12)

I Dërguari i Allahut صلى الله عليه وسلم, në këtë hadith, përmend 
njëkohësisht dy forma të xhihadit. Xhihadi i 
parë është xhihadi material dhe i vogël, i cili 
realizohet në kufij ose në fushëbeteja, ku njeriu, 
në momentet më të rrezikshme, qëndron roje 
duke hequr dorë nga gjumi. Syri i një personi që 
kryen një xhihad të tillë nuk do të ekspozohet 
ndaj zjarrit të Xhehenemit.

Forma tjetër është xhihadi shpirtëror dhe 
madhor, të cilin e përfaqëson syri që derdh lot 
nga frika dhe përulësia ndaj Allahut. Po, këto 
dy lloje sysh, si ai i xhihadit material, ashtu 
edhe ai i xhihadit shpirtëror, nuk do ta shohin 
Xhehenemin dhe as dënimin e tij.

Ashtu siç është e pamundur që qumështi 
i dalë nga gjiri të kthehet sërish pas, po aq e 
pamundur është që syri që qan nga frika e 
Allahut të hyjë në Xhehenem. Gjendja e një 
njeriu që, në rrugën e Allahut, mbetet i mbuluar 
me pluhur e baltë, nuk ndryshon nga kjo. Sepse 
i Dërguari i Allahut صلى الله عليه وسلم ka theksuar në shumë 
hadithe se ky pluhur dhe kjo baltë nuk do të 
bashkohen kurrë me zjarrin e Xhehenemit.

Syri që dridhet dhe qan nga frika e Allahut, 
syri i atyre që vëzhgojnë vendet nga mund 
të vijë armiku, që qëndrojnë roje, që mbajnë 
vigjilencë të vazhdueshme, që bëhen mburojë 
përballë fatkeqësive që mund t’i bien vendit, që 
themelojnë institucione dhe që heqin dorë nga 
komoditeti dhe kënaqësia e jetës, të gjitha këto 
lloje sysh nuk do ta shohin zjarrin e Xhehenemit. 
Në këtë kuptim, ata që e reduktojnë xhihadin në 
një aktivitet thjesht diskursiv, duke u mjaftuar 
me polemika dialektike sa andej-këndej nën 
pretendimin se “po i shpjegojnë gjërat popullit”, 
nëse nuk e kontrollojnë se në çfarë mase i 
zbatojnë vetë ato që predikojnë, në të vërtetë 
vetëm sa e humbin kohën dhe mashtrojnë 
vetveten. Ndërhyrjet e jashtme të njerëzve që 
nuk kanë arritur ta disiplinojnë veten, që nuk e 
kanë thyer hundën e hipokrizisë, që nuk e kanë 
shtypur krenarinë nën këmbë dhe që nuk kanë 
hequr dorë nga urdhërimi i të tjerëve dhe nga 
shfaqja për sy e faqe, nuk do të prodhojnë tjetër 
veçse shqetësim dhe zhurmë pa përmbajtje 
reale.

Nga ana tjetër, ata që e trajtojnë çështjen 

vetëm si xhihad shpirtëror, duke thënë “pa 
e fituar betejën time personale nuk është e 
drejtë të merrem me të tjerët” dhe tërhiqen 
në një qoshe të tyren, duke e konsideruar 
ngritjen shpirtërore individuale mbi gjithçka 
tjetër dhe duke mos marrë pjesë në përpjekjen 
e përmirësimit të pjesës tjetër të shoqërisë, në 
fakt, për ta thënë me shprehjen më të butë, 
me vetëdije apo pa vetëdije, kanë rënë në një 
kurth për ta jogëzuar Islamin, duke ia zbutur dhe 
relativizuar adhurimet.

Tek disa njerëz që kategorizohen në këtë 
grup të dytë, mbizotëron ky mendim: “Delet 
varen nga këmbët e tyre, po ashtu edhe dhitë 
nga këmbët e tyre. Ai që nuk është në gjendje 
të shpëtojë veten, nuk mund të shpëtojë as 
të tjerët; prandaj njeriu duhet të përpiqet 
fillimisht të shpëtojë vetveten.” Mirëpo, ata që 
mendojnë kështu, para së gjithash, duhet ta 
dinë se pikërisht ditën kur njeriu mendon se e 
ka shpëtuar veten e tij, ai ka rënë në vorbullën 
më të thellë dhe më të pashpëtueshme. Në të 
vërtetë, si mund të pretendojë dikush se ka 
shpëtuar veten? Ndërkohë, Kur’ani urdhëron: 
“Adhuro Zotin tënd derisa të të vijë e sigurtja 
(vdekja)” (Hixhr, 99). Kjo do të thotë se askush, 
derisa të hapet perdja dhe nga bota tjetër t’i 
thuhet “tani hyr”, nuk mund të qëndrojë larg 
asnjë veprimi që përfshihet në kuptimin e 
adhurimit. Njeriu është i obliguar me adhurim 
deri në frymën e fundit të jetës së tij.

Në këtë gjendje, si mund të jetë e mundur 
që një njeri, i cili vazhdon të mbetet i ngarkuar 
me përgjegjësi fetare, të pretendojë se e ka 
shpëtuar veten? Prandaj, përballja e njeriut 
me nefsin e tij, përpjekja me veset e këqija 
që gjenden brenda tij dhe përpjekja për vetë-
përmirësim do të vazhdojnë deri në fund të 
jetës.

Ne jemi të detyruar të jetojmë një jetë të 
mbështetur në frikë (hauf) dhe shpresë (rexha). 
Të qenit i sigurt për përfundimin nuk i shkon për 
shtat asnjë besimtari. Po ashtu, edhe dëshpërimi 
nuk mund të jetë cilësi e besimtarit. Megjithatë, 
ana e frikës duhet të mbizotërojë. Edhe një njeri 
si Omeri (r.a), teksa po përjetonte çastet e fundit 
të jetës së tij, ishte në ankth. Mirëpo, dëshmia 
e mirë e Ibn Abbasit për të dhe fjala e tij: “Unë 
do të dëshmoj në Ahiret se ti je një njeri i mirë”, 
në një farë mënyre e kishte çliruar atë nga ky 
shqetësim. A nuk thuhet në Kuranin Famëlartë: 
“Allahu i Madhërishëm i premton dy Xhenete 
atij që i frikësohet madhështisë së Zotit të tij” 
(Rrahman, 46)?

15

QERSHOR 2026 ÇËSHTJE FETARE | KËSHILLI PËR ÇËSHTJET FETARE - INSI.AL |

Në Islam, qëndrimi ndaj ndërhyrjeve plastike 
dhe kirurgjike është një çështje e ndërlikuar, 
subjekt i interpretimeve të ndryshme nga 
dijetarët. Mund të themi që ndërhyrjet estetike 
janë të lejueshme në përputhje me kushtet e 
mëposhtme:

Nuk duhet të bëhet me qëllimin për të 
ndryshuar krijimin origjinal dhe për të prishur 
natyrshmërinë e trupit,

Kur ka një mundësi të lartë që ndërhyrja të 
sjellë dobi ose të largojë një defekt ekzistent,

Ndërhyrja duhet të bëhet në kornizën e 
trajtimeve mjekësore,

Ndërhyrja nuk duhet të bëhet me qëllim 
mashtrimi ose për të imituar fizikisht gjininë 
tjetër.

Kështu, ndërhyrjet plastike në Islam janë të 
lejueshme nëse ato janë të nevojshme për arsye 
shëndetësore dhe nuk përpiqen të ndryshojnë 
krijimin natyror të Zotit për qëllime estetike. 
Çdo vendim për të kryer një ndërhyrje plastike 

duhet të bëhet duke u mbështetur në këshilla 
të kujdesshme dhe në respektimin e parimeve 
islame. Allahu di gjithçka më së miri.

A lejohet lyerja e flokëve?

Të qenit i pastër, i rregullt dhe i pashëm është 
ndër gjërat e rekomanduara nga feja jonë. Në 
lidhje me flokët, Profeti ynë (a.s) thotë: “Kush ka 
flokë le ta nderojë atë” (Ebu Daud, Teraxhxhul, 3). 
Nderimi nënkupton pastrimin e flokëve, krehjen 
e tyre, apo aplikimin e vajit dhe aromës, me pak 
fjalë, të zbukurosh flokët. Në këtë kontekst, 
kujdesi për flokët, mjekrën dhe mustaqet 
duhet të vlerësohet. Pastrimi, larja, aromatizimi, 
krehja dhe lyerja e flokëve është ndër çështjet 
e inkurajuara nga Profeti (a.s) (Shiko: Buhari, 
Ehadithu’l-enbija, 50; Libas, 67; Muslim, Libas, 
80). Prandaj, flokët, mjekra dhe mustaqet mund 
të lyhen pa synimin për të mashtruar të tjerët 
(Mubarekfuri, Tuhfetu’l-ahuedhi, 5/353-361).

A LEJOHEN
NDËRHYRJET ESTETIKE?

Edhe pse mashkullit i lejohet t’i lyejë flokët 
me ngjyra të tjera përveç të zezës, si p.sh. me 
këna, konsiderohet mekruh (e papëlqyeshme) 
lyerja e flokëve me të zezë. Në ditën e çlirimit 
të Mekës, Profeti (a.s) ka thënë: “Ndryshojeni 
ngjyrën e këtij floku të bardhë dhe shmangni 
të zezën” (Muslim, Libas, 79).

Megjithatë, nëse personi i thinjur është i ri 
në moshë nuk ka problem që t’i lyejë edhe me 
të zezë. Sepse në këtë rast flokët e lyer me 
ngjyrë të zezë do të kthehen në gjendjen e tyre 
natyrale.

Ndërkohë për gratë nuk ka asnjë kufizim. 
Çështja që duhet pasur parasysh është që 
femra të mos ua tregojë flokët meshkujve të 
huaj.

Duhet pasur parasysh që boja të përbëhet 
nga materiale të pastra. Nuk duhet të përmbajë 

substanca që janë në thelb të papastra në 
aspektin fetar. Në të njëjtën kohë, boja nuk duhet 
të formojë një shtresë në flokë, përndryshe 
pengon abdesin. Allahu di gjithçka më së miri.

A lejohet mbjellja e flokëve?

Mbjellja e flokëve konsiston në transplantimin 
e folikulave të flokëve nga një zonë e kokës së 
të njëjtit person në një zonë tjetër. Kjo praktikë 
është e lejuar. Sepse ky veprim nuk synon 
ndryshimin e krijimit të Zotit, por eliminimin e 
defekteve të shkaktuara me kalimin e kohës.

Por Profeti (a.s) ka ndaluar shtimin e flokëve të 
dikujt tek floku i një personi tjetër. (Buhari, Libas, 
83-85; Muslim, Libas, 115-119) Kështu sepse 
është përdorim i një pjese të njeriut, që është 
një qenie e respektueshme. Kjo nuk lejohet 
përveçse në rast nevoje. Allahu di gjithçka më 
së miri.



18

Di
KORRIK 2020 LAJMEQERSHOR 2026 FAMILJA

18

| LEJLA SELIMI |

Baballarët duhet ta shfaqin dashurinë ndaj 
fëmijëve veçanërisht ndaj vajzave. Shkaku kryesor 
i problemeve familjare të përjetuara sot është 
mungesa e komunikimit dhe e respektit që kanë 
anëtarët e familjes ndaj njëri-tjetrit.   

Megjithëse ditëve të sotme prindërit janë më të 
shkolluar dhe më të informuar rreth edukimit të 
fëmijëve dhe zhvillimit të tyre, problemet në këtë 
fushë, në vend të pakësimit janë shtuar edhe më 
shumë. Nëna në shtëpi përfaqëson dashurinë, 
dhembshurinë dhe mbrojtjen, ndërsa babai fuqinë 
dhe autoritetin. Nëse rolet ndryshojnë do të 
ndodhë rrëmujë në shtëpi dhe fëmijët nuk do të 
rriten si individë të sigurtë. 

Çdo njeri përpiqet të ndryshojë tjetrin përveç 
vetes. Njeriu në radhë të parë duhet të ndryshojë 
veten dhe më pas të presë ndryshimin e të tjerëve. 
Fëmijët janë një dhuratë, porosi e Zotit dhe porosia 
duhet të shihet si një porosi. Prindërit duhet ta 
konsiderojnë rolin e tyre si një rol të rëndësishëm në 
plotësimin e kësaj detyre. Le të mos i krahasojmë 
fëmijët tanë asnjëherë me fëmijët e tjerë nëse 

duam të rrisim fëmijë të suksesshëm dhe të lumtur. 
Kjo do të sillte më shumë dëm sesa dobi. Rritja e 
fëmijëve të qetë dhe të lumtur sigurisht që lidhet 
edhe me sigurinë dhe dashurinë e dhuruar që në 
fëmijëri. Krahas kësaj le t’ia shfaqim dashurinë tonë 
bashkëshortit(tes) dhe fëmijëve. Ne duhet të jemi 
një shembull i mirë për fëmijët tanë.  

Të mbajmë fjalën që i kemi dhënë fëmijëve. Le 
të mos grindemi para tyre. Mund të bëjmë diçka 
gabim, por këtë le të mos e flasim para fëmijëve. 
Personi më i rëndësishëm në jetën e një njeriu 
është nëna ndërsa më ndikuesi është babai. Për 
sa kohë bashkëshortët do të dëgjojnë njëri-tjetrin, 
do të bie dhe fatura e telefonit. Le të përdorim 
metodën e tregimeve në edukimin e fëmijëve. 
Fëmija ynë le të na tregojë çdo ditë nga një histori 
dhe ne le të përpiqemi ta kuptojmë dhe shpjegojmë 
atë.

Mos shkoni në dhomën tjetër për të diskutuar 
Shumë prindër harrojnë mënyrat e krijimit të një 

jete familjare pozitive dhe mundohen të ndreqin 

Dhuroni dashuri fëmijëve

gabimet e palës përballë duke harruar veten. Lënia 
e diskutimit në një vend tjetër për të shmangur 
ndikimin e fëmijëve është shumë e gabuar. 

Prof. Adem Gunes, ka prezantuar librin e tij të 
titulluar “Komunikimi pozitiv në edukimin e fëmijës”. 
Në këtë libër mund të shohim qartë shembujt ku 
prindërit ndërrojnë vendin e diskutimit nga salloni 
shkojnë në dhomën e gjumit për të diskutuar, në 
mënyrë që të mos i shohin e dëgjojnë fëmijët. Por 
shembuj të tillë nuk janë të drejtë dhe kjo mënyrë 
është shumë e gabuar. Diskutoni pranë fëmijëve 
tuaj.

Diskutimet familjare duhen bërë në prezencë 
të fëmijëve. Nëse diskutimet zhvillohen pranë 
fëmijëve ata do të mësojnë ndryshimin mes 
grindjes dhe diskutimit. Kur fëmija nuk ndodhet 
pranë prindërve ndërkohë që ata diskutojnë apo 
grinden, ai përpiqet të imagjinojë ngjarjen dhe 
ndihet fajtor për këtë. Dhe kjo shkakton një situatë 
shumë të padrejtë. Për këtë arsye fëmija duhet 
të jetë prezent në diskutim dhe gjithashtu të jetë 
dëshmitar i përfundimit të diskutimit. 

Problemet e pazgjidhura brenda familjes 
shkaktojnë shpërqendrim dhe hiperaktivitet te 
fëmijët. Në diskutimet ku fëmija është prezent 
diskutimit i duhet dhënë fund aty për aty dhe 
fëmija duhet të mendojë se problemi është zgjidhur. 
Kur prindërit diskutojnë pranë fëmijëve ata arrijnë 
të kuptojnë mënyrën e menaxhimit të një diskutimi. 
Si rrjedhojë edhe bashkëshortët i zgjidhin më lehtë 
problemet ngaqë janë pranë fëmijëve dhe mësojnë 
të diskutojnë pa kaluar në grindje.

Kujdes ushqyerjen e çekuilibruar te fëmijët 
Në rastet kur fëmija ushqehet me gji gjatë 

gjashtë muajve të parë nuk sugjerohet dhënia e 
ndonjë ushqimi shtesë përveç qumështit të nënës. 
Gabimi më i madh që bëjmë është mësimi i fëmijës 
me ushqimet që konsumojmë vetë. Fëmijëve u 
duhen dhënë ushqime të përshtatshme sepse 
deri në moshën 1 vjeç, ai nuk duhet të konsumojë 
as sheqerin e as kripën. 

Qëllimi kryesor i ushqyerjes së fëmijës vetëm 
me gji gjatë gjashtë muajve të parë është rritja e 
tij në mënyrë të shëndetshme dhe parandalimi 
i sëmundjeve. Gjatë gjashtë muajve të parë nuk 
i duhet dhënë asgjë tjetër përveç qumështit të 
nënës. Në qumështin e nënës gjenden të gjitha 
mineralet, vitaminat, mbrojtësit kundër sëmundjeve 
dhe lëndë që mbështesin sistemin imunitar. 
Mungon vetëm vitamina K dhe D. Dhe kjo mangësi 
plotësohet me një gjilpërë që i bëhet fëmijës kur 
lind. 

Më parë vitamina D këshillohej deri në moshën 
1 vjeç ndërsa tani këshillohet deri në moshën 2 

vjeç. Pas mbushjes së muajit të gjashtë fëmijëve 
mund t’u fillohet ushqimi shtesë. Gabimi më i madh 
i nënave të reja është pritshmëria e madhe që 
fëmija të mbarojë gjithë pjatën e vënë përpara. Pas 
fillimit të ushqimit shtesë masa e tij nga muaji i 6 
deri të 9-tin nuk duhet të kalojë 2 gota çaji, nëse 
fëmija ushqehet me gji të vazhdohet kështu deri 
në moshën 2 vjeç. Shtesat e para sugjerohen të 
jenë suprat me zarzavate, më pas këshillohet kosi 
i bërë në shtëpi. 

Produktet e gatshme të marra nga jashtë duhet 
të vendosen në plan të dytë. Krahas kësaj fëmijëve 
u duhen dhënë puretë me fruta. Një gabim tjetër 
është ushqyerja e fëmijës me gjellët që hamë vetë. 
Fëmijëve u duhen dhënë gjellë të përshtatshme 
për organizmin e tyre sepse deri në moshën 1 
vjeç nuk u duhet dhënë kripë dhe sheqer. Sasia e 
ushqimit shtesë nga muajit i 9-të deri në muajin e 
12 –të duhet të jetë sa 3 gota çaji. Një tjetër gabim 
i nënave është dhënia e shpeshtë e muhalebisë 
me miell orizi. Miellin e orizit e këshillojmë para 
gjumit. Këtë e bëjmë që të mundësojmë ngopjen e 
fëmijës. Sigurisht që pas ushqimit të dhënë fëmijës 
i duhet dhënë dhe ujë. Por gabimi që bëhet këtu 
është dhënia e menjëhershme e ujit pas ushqimit. 
Uji i duhet dhënë gjysmë ore ose 45 minuta pas 
ushqimit. Nëse pas pesë muajve pesha e fëmijës 
është dyfishuar me peshën e lindjes do të thotë 
se gjithçka ecën normalisht, fëmija duhet të marrë 
15-20 gr. në ditë.

Pasi mbush një vjeç fëmija mund të shijojë dhe 
ushqimet e të rriturve. Nëse fëmijën e mësojmë me 
produkte të gatshme, patatina, çokollata, biskota 
e të tjera atëherë rritet mundësia e shfaqjes 
së ushqyerjes së paekuilibruar. Këto produkte 
përmbajnë një nivel të lartë yndyre dhe për këtë 
arsye krijojnë ndjesinë e ngopjes së fëmijës duke e 
lënë pa oreks për gjellën. Mungesa e oreksit do të 
shkaktojë mungesën e hekurit dhe vitaminave. Dhe 
kjo gjendje do të shkaktojë më shumë sëmundje 
infektive te fëmija. Infeksionet më të përhapura 
janë ato të rrugëve të frymëmarrjes. Krahas kësaj 
mund të shfaqen dhe sëmundje si bronshiti, 
peumoni e të tjera. Tek fëmijët pas moshës 1 vjeç 
duhet të vendosim mëngjesin si një vakt të rregullt 
që nuk duhet lënë pa konsumuar. 

Kur të rriten më shumë atëherë duhen vendosur 
tre vakte të rregullta. Sugjerohet gatimi i gjellëve 
me zarzavate krahas makaronave dhe pilafit. Dy 
ose tre herë në javë të konsumohet mish i kuq ose 
i bardhë, një herë në javë peshk. Kjo është shumë 
e rëndësishme për ushqyerjen e tyre. Konsumimi 
i një gote qumësht para gjumit do të ndikojë 
pozitivisht në zhvillimin dhe rritjen e fëmijës. Sepse 
hormoni i rritjes çlirohet më shumë në gjumë.  

Surja El-Kehf nuk është thjesht një sure 
që lexohet të premteve - xhumave për të 
kërkuar ndriçim; ajo është një udhërrëfyes 
i plotë për shpëtimin e shpirtit në mes të 
një bote të mbushur me sprova, fatkeqësi 
dhe shpërqendrime. Çuditërisht, të katërta 
historitë në sure, duken sikur janë të ndara 
në shikim të parë, por në të vërtetë, ato sillen 
rreth një teme të vetme: cilat janë mënyrat 
me anë të të cilave një person mund ta 
mbrojë zemrën e tij nga tundimi?. Kjo është 
arsyeja pse sureja shërben si një mbrojtje 
kundër sprovës së Dexhalit (Dexhalit), 
sepse Dexhali nuk është thjesht një njeri që 
do të shfaqet në fund të kohës, por dhe një 
simbol i çdo tundimi që i mashtron njerëzit 
me pamje derisa ta harrojnë të vërtetën.

1- Njerëzit e Shpellës përfaqësojnë 
sprovën e besimit. Ata ishin të rinj që jetonin 
në një shoqëri që adhuronte gënjeshtrën. 
Ata mund të kishin heshtur dhe të kishin 
jetuar si të gjithë të tjerët, por e kuptuan se 
nëse zemra humbet lidhjen e saj me Zotin, 
e gjithë bota nuk do të ketë asnjë dobi për 
të. Kështu që ata thanë: “Zoti ynë është 
Zoti i qiejve dhe i tokës.” Këtu fillon beteja 
e parë me të cilën përballet një besimtar në 
çdo epokë: A do të qëndrojnë të palëkundur 
në të vërtetën kur ajo të bëhet e huaj? 
Sot, idhujt nuk janë më gurë, por më tepër 
dëshira, imazhe, famë dhe pranim shoqëror. 
Qeniet njerëzore janë bërë më të frikësuara 
nga humbja e të tjerëve sesa nga humbja e 
vetvetes. Kjo është arsyeja pse shpella u 
bë një simbol kaq i fuqishëm; ndonjëherë 
shpirti juaj gjen shpëtim kur distancoheni, 
qoftë edhe për një moment, nga zhurma që 
ju vjedh zemrën.

2- Pastaj vjen historia e pronarit të dy 
kopshteve, një dëshmi e joshjes së pasurisë. 
Burri nuk ra papritur; përkundrazi, krenaria 
i hyri në zemër derisa tha: “Nuk mendoj 
se kjo do të zhduket ndonjëherë”. Kështu 
funksionon bota; nuk hyn në zemër si armik, 
por si diçka që e duam dhe i lidhemi derisa 
të bëhemi skllevër të saj pa e kuptuar. Sot, 

kopshti që e magjepsi burrin është bërë një 
ekran në dorën e tij, një masë e vlerës së 
tij bazuar në pëlqime, ndjekës dhe pamje. 
Por zemra që lidhet me këtë botë jeton në 
frikë të vazhdueshme, sepse gjithçka në 
të është kalimtare. Prandaj edhe përgjigja 
është e thellë: 

“Çfarë dëshiron Zoti; nuk ka fuqi përveçse 
me Zotin”. 

Kjo do të thotë që shpëtimi nuk qëndron 
në braktisjen e botës, por në moslejimin e 
botës të banojë brenda teje. 

3- Surja më pas kalon te historia e Profetit 
Musa a.s. dhe Hidrit a.s., e cila ilustron 
sprovën e dijes. Musai a.s - paqja qoftë mbi 
të, pavarësisht statusit të tij të lartë, mësoi 
se mbi çdo zotërues të dijes është Një që 
është i Gjithëdijshëm.

 Kjo është arsyeja pse veprimet e Hidrit 
a.s, dukeshin të pakuptueshme në shikim 
të parë: dëmtimi i anijes, vrasja e djalit dhe 
ngritja e murit. 

Natyra njerëzore dikton që ne duam 
të kuptojmë gjithçka menjëherë, dhe kur 
dështojmë, ne kundërshtojmë. 

Këtu qëndron sëmundja e kohës sonë; 
njerëzit sot besojnë se mendjet e tyre janë 
të afta të kapin të gjithë mençurinë, kështu 
që kur fatkeqësia i godet, ata pyesin: Përse 
ndodhi kjo? 

Por sa më shumë që një një shërbëtor 
t’i afrohet Zotit, aq më i sigurt bëhet 
për dobësinë e vet para dijes së Zotit të 
Madhëruar. Sa dhimbje kemi perceptuar si 
të këqija, vetëm për të zbuluar vite më vonë 
se ato ishin një mëshirë? Sa dyer u mbyllën, 
duke na bërë të qajmë, vetëm për të kuptuar 
se Zoti po na mbronte?

4- Pastaj vjen historia e Dhulkarnejnit, 
e cila ilustron sprovën e pushtetit dhe 
autoritetit.

 Pushteti është një nga sprovat më të 
rrezikshme, sepse e bën një person ta 
shohë veten si superior ndaj të tjerëve. Por 
Dhulkarnejni, sa më shumë pushtet fitonte, 
aq më i përulur bëhej, derisa, pasi ndërtoi 
digën, tha: “Kjo është mëshirë nga Zoti im.”

 Këtu qëndron ndryshimi midis një 
shërbëtori të cilit Zoti i jep fuqi, i cili më 
pas i afrohet Atij, dhe një shërbëtori të cilit 
pushteti i kësaj bote i jep fuqi, i cili më pas e 
konsideron veten zot, siç bëri Faraoni.

Çuditërisht, të katër historitë janë të 
ndërlidhura në mënyrë të ndërlikuar: 
Njerëzit e Shpellës iu nënshtruan tundimit 
të besimit, pronari i dy kopshteve ra pre 
e tundimit të pasurisë, Musai a.s. mësoi 
përulësinë në kërkimin e tij të dijes dhe 
Dhulkarnejni triumfoi mbi tundimin e 
pushtetit. 

Është sikur surja po na thotë se:  Njerëzimi 
do të sprovohet gjithmonë nga njëra prej 
këtyre gjërave: besimi, pasuria, dituria ose 
forca.

Prandaj, Sureja El-Kehf nuk është thjesht 
një përmbledhje tregimesh, por një pasqyrë 
që pasqyron të vërtetën e zemrës. 

Të mëson se gjëja më e rrezikshme që 

mund ta vrasë një person nuk është varfëria, 
por boshllëku i brendshëm - të jetosh i 
rrethuar nga gjithçka përveç qetësisë. 
Kjo është arsyeja pse njerëzit sot janë të 
mbushur me ankth pavarësisht bollëkut 
të argëtimit, sepse vetëm Zoti mund ta 
mbushë vërtet shpirtin. 

Çdo gjë në këtë botë zbehet me kalimin 
e kohës përveç mallit për Të, sepse sa më 
shumë zemra i afrohet Atij, aq më shumë 
jetë dhe dritë merr. 

Dhe në fund të kapitullit vjen thirrja e 
fundit: “Pra, kushdo që shpreson takimin 
me Zotin e tij - le të bëjë punë të mira dhe 
të mos i shoqërojë askënd në adhurimin e 
Zotit të tij.” 

Është sikur i gjithë udhëtimi të kthehet 
në një të vërtetë: shpëtimi nuk është në 
zotërimin e botës, por në zemrën tënde 
duke u shpëtuar prej saj.

Gjëja e parë që lëviz mendjen e studiuesit, ndërsa ai 
shqyrton “Metodat e zhvillimit në Kur’anin Kerim”, është 
vlera dhe rëndësia e temës. Pastaj përfshirja, nga ana e 
saj, e të gjitha aspekteve të jetës dhe e përcaktimeve 
të sakta të shkencave pa asnjë përjashtim nga njëra 
anë, dhe përfshirja e temës së hollësishme dhe të 
përqendruar nga një anë tjetër. Në mënyrë të veçantë 
ai trajton “formën dhe metodën” dhe jo “subjektin e 
brendinë”, dhe kjo është pikërisht në Kur’anin Kerim 
dhe jo në të tjerat prej burimeve të legjislacionit Islam, 
të tilla si, Sunneti dhe Ixhmai.

   Islami dhe zhvillimi
Njeriu mund të pyesë, “Cila është urtësia në qenien 

e metodave të zhvillimit në Kur’anin Kerim, urtësia e 
koncepteve bazë të tyre, e formave dhe e shkaqeve 

të mungesës së tyre, si dhe urtësia e të gjitha 
boshteve që lidhen me to të jenë të pashpjeguara në 
një sure të vetme ose nën një titull të vetëm, por janë 
të shpërndara në të gjithë Kur’anin Kerim në forma e 
mënyra të ndryshme?

Nuk ka dyshim se Kur’ani Kerim është Libër “jete” 
dhe nuk është në natyrën e jetës që të ndahet e të 
jetë e pjesshme dhe e njëanshme . Diskutimi  rreth 
zhvillimit është një diskutim që ka të bëjë me të gjitha 
aspektet e jetës, çfarëdo qofshin ato, edukative, 
ekonomike, ideologjike, shoqërore dhe politike. Thjesht 
ta grumbullosh zhvillimin nën një titull të vetëm ose 
nën një sure të vetme do të ishte ikje dhe shmangie 
prej metodologjisë më shembullore të trajtimit të këtij 
subjekti të rëndësishëm. 

Njeriu është boshti i zhvillimit
në metodologjinë e Kur’anit

Si rrjedhojë, “përfshirja e zhvillimit dhe integriteti 
i tij” është karakteristika më e dalluar e zhvillimit 
në Kur’anin Kerim. Metoda e trajtimit duhet të jetë  
nëpërmjet ndjekjes së një metodologjie përfshirëse 
dhe integruese. Natyrisht nga kjo nuk kuptohet që 
tema të mbytet në fjalë të pafundme të përgjithshme, 
por as të mos shihet si një sinonim për të gjitha temat, 
duke marrë prej tyre dhe duke iu referuar atyre, edhe 
në qoftë se ato do të ishin të largëta. Sepse një 
përgjithësim i tillë do të ishte garant për humbjen e 
metodologjisë  dhe e strukturës dhe do të ishte prishje 
e synimit dhe e kuptimit.

Kur’ani Kerim në prezantimin e tij të fushave të 
ndryshme të zhvillimit dhe të llojeve të tij është “mjaft i 
saktë” dhe “tepër i qartë” pa ngatërresë e pa paqartësi. 
Për shembull, lidhur me diskutimin rreth zhvillimit 
bujqësor, është Fjala e Allahut, “Dhe një shenjë për 
ta është toka e vdekur. Ne i japim jetë asaj dhe Ne 
nxjerrim prej saj drithëra dhe kështu prej tyre ata 
hanë. Dhe Ne kemi bërë në të kopshte hurmash dhe 
vreshta dhe kemi bërë në të edhe burimet e ujit të 
derdhen me vrull. Me qëllim që ata të mund të hanë 
nga frutat e saj në të dhe nuk e bënë gjithë këtë duart 
e tyre. A nuk do të falënderojnë ata?” (Ja’sin, 36: 33-
55). Këto Ajete shfaqën limitet e Punës së Allahut, por 
nuk e mohuan punën e njeriut dhe as përpjekjen dhe 
njohjen e tij, çështjen e disa konceptimeve të gabuara 
ndaj ligjeve të kozmosit. Sepse rezultati i njeriut është 
prej shkaqeve të lulëzimit të kërkuar e të dëshiruar dhe 
se puna e tij është prej parathënieve të detyruara të 
zhvillimit. Fjala e Allahut, “... Ve ma amilet-hu ehdihim 
(dhe nuk e bënë të gjithë këtë duart e tyre)”, nënkupton 
këtë: “le të hanë ata prej asaj që e bënë duart e tyre prej 
mbjelljes dhe plugimit me të cilat ata u lodhën”. 

Pastaj, “falënderimi” gjithashtu është njëri prej 
shkaqeve dhe njëra prej parathënieve. Si rrjedhojë, 
gjysma e parë – domethënë njohja dhe puna-  janë 
të kuptueshme dhe të qarta tek të gjithë popujt e 
shoqëritë edhe sikur ata të ishin mohues apo ateistë. 
Kurse gjysma e dytë mban një shtojcë të spikatur 
dhe të mahnitshme, e cila është “falënderimi ndaj 
mirësisë”. Kështu bëhet i qartë dallimi thelbësor midis 
metodologjisë së Kur’anit dhe midis metodologjive të 
tjera ideale. Allahu xh.sh thotë: “...Kujto kur Zoti juaj 
shpalli: “Nëse ju falënderoni, Unë do t’ju jap akoma 
më shumë, por në qoftë se jeni mosmirënjohës duke 
mohuar, atëherë me të vërtetë që ndëshkimi im është 
i rreptë”. (Ibrahim, 14. 7).  Gjithashtu Allahu thotë: “A nuk 
e shohin ata se Ne kemi krijuar për ta nga ato gjëra që 
kanë krijuar Duart Tona- bagëtitë, kështu ata i kanë 
nën sundim. Dhe Ne ua kemi nënshtruar ato atyre. 
Kësisoj disa prej tyre ata i kanë për të udhëtuar dhe 
disa i hanë”. Dhe për ta ka në to përfitime (të tjera veç 
këtyre) dhe marrin për të pirë (qumësht). A nuk do të 
falënderojnë pra?. (Ja’sin, 36: 71-73). 

Kur studiuesi zhytet në njërin prej Ajeteve Kur’anore 
lidhur me zhvillimin, mbetet i trullosur nga kjo “saktësi” 
dhe nga kjo “qartësi”. Kjo është një karakteristikë e 
dytë e metodologjisë së Kur’anit në trajtimin e temës 
së zhvillimit.

Si rrjedhojë, ne shënojmë këtu se karakteristikat 
më të dalluara në metodologjinë e Kur’anit lidhur 
me zhvillimin janë katër. Ato janë: “Gjithëpërfshirja”, 
“integriteti”, “saktësia” dhe “qartësia”.

“Zhvillimi” prej hyrjes ekonomike të tij është një fazë 
e zhvilluar e cila vjen pas fazës së rritjes ekonomike 
dhe ka kuptimin e rritjes së përqindjes së prodhimit të 
përgjithshëm e krahasuar me çmimet e qëndrueshme, 
domethënë me rritjen reale të të ardhurave kombëtare. 
Kështu, vendi i cili e bazon ekonominë e tij mbi prodhimin 
dhe eksportin e naftës, gazit, qymyrit, kafesë ose të 
hekurit duhet ta realizojë zhvillimin ekonomik nëpërmjet 
rritjes së prodhimit të këtyre lëndëve në tregjet 
botërore. Por kjo rritje e shpejtë dhe e paqëndrueshme 
nuk çon medoemos në zhvillimin ekonomik, gjë e 
cila bëhet e ditur nëpërmjet tre termave: ‘Plani, të 
ardhurat reale kombëtare dhe afatgjatësia’. Zhvillimi 
ekonomik nuk duhet të kuptohet si një ndryshim i 
plotë sipërfaqësor i përkohshëm që kufizohet tek një 
element i caktuar prej elementeve të zhvillimit, por ai 
është një “plan” i ndërlikuar dhe i pleksur që synon një 
ndryshim thelbësor në ngritjen ekonomike, që shtrihet 
duke prekur të gjitha marrëdhëniet ekonomike, dhe 
rezulton në rritjen e përqindjes së prodhimit në sasinë e 
efektshmërisë së përdorimit të të ardhurave kombëtare 
e botërore dhe të nivelit teknologjik në dispozicion. 

  Elementet e zhvillimit në Kur’anin Kerim
Do të ishte e vështirë që t’i përkufizosh të gjithë 

elementet e zhvillimit që kanë ardhur në Kur’anin 
Kerim, por ama një analizë e hollë paraprake do të na i 
shfaqte disa prej atyre elementeve, të cilët ndoshta do 
të ishin më të rëndësishmit. Ato janë sa vijon: Kapitali, 
pasuritë natyrore dhe mekanizmat (ose teknologjia, 
siç njihet sot), njeriu, falënderimi, koha, e Padukshmja, 
administrimi, planifikimi, shkenca, puna dhe orientimi i 
kapaciteteve.

Nuk ka dyshim se, në qoftë se ne do të përpiqeshim 
që t’i klasifikonim këto elemente në një trajtë 
metodologjike, ne do të gjenim se ato ndahen në tre 
boshte, të cilat janë:

- Të Ardhurat: Këto përfshijnë kapitalin, pasuritë 
natyrore dhe kohën.

- E Padukshmja: Kjo përfaqëson Vullnetin e Zotit, 
Fuqinë e Tij dhe falënderimin ndaj mirësive të Tij.

- Njeriu: Në këtë përfshihen dëshira, planifikimi, dija, 
puna dhe orientimi i kapaciteteve.

Këtu ne do të përqendrohemi mbi “Qenien e njeriut si 
një bosht në zhvillim duke u bazuar në metodologjinë e 
Kur’anit”. Do të nisemi prej majës -kulmit- të zhvillimit 
dhe do t’i nxjerrim e deduktojmë këto elemente, 

sipas kontekstit duke iu përmbajtur Tefsirit-komentit 
Kur’anor- dhe rregullave të tij. Pikërisht me të njëjtën 
mënyrë mund të trajtohen edhe shembujt e tjerë. 
Elementet janë sa vijon: 

 Elementet e zhvillimit në tregimin e Dhul-Karnejnit
Në tregimin e Dhul- Karnejnit, i cili ka ardhur i detajuar 

në pjesët e fundit të Sures kehf, ne gjejmë elementet 
themelorë të zhvillimit që vijnë në mënyra të ndryshme. 
Ato janë prej shembujve më të mirë të cilët na shtyjnë 
neve për tek kjo temë. Prej atyre është shembulli se, 
Dhul-Karnejni kur arriti “mes dy pengesave” (Kehf, 18: 
93), domethënë mes dy maleve, ai gjeti aty një popull 
“që mezi kuptonin ndonjë fjalë” (Kehf,18: 93). Allahu e 
vendosi Dhul-Karnejnin në tokë dhe i dhuroi atij rrugë 
e mjete për të arritur çdo gjë. Këtu ne vërejmë takimin 
midis një populli që i përkiste një shoqërie jo në zhvillim 
dhe midis një burri të madh i cili erdhi prej një mjedisi 
në zhvillim. Njerëzit karakterizoheshin me cilësitë e 
dobësisë, pafuqisë, prapambetjes dhe paditurisë, dhe 
të cilët nuk kishin mundur që t’u kundërpërgjigjeshin 
Xhuxh Maxhuxhëve, të cilët kishin sunduar mbi ta dhe 
kishin rrënuar e prishur tokën e tyre.

Ndërsa lidhur me Dhul-Karnejnin, ai kishte arritur 
kulmin e zhvillimit. Allahu e vendosi atë në tokë dhe i 
dhuroi rrugë e mjete për të arritur çdo gjë; domethënë, i 
dhuroi pushtet me baza të forta, ia lehtësoi atij shkaqet 
e sundimit dhe të pushtimit, shkaqet e ndërtimit dhe 
të zhvillimit, shkaqet e mbretërimit dhe të pasurimit, si 
dhe gjëra të tjera që lidhen me njerëzit duke ua dhënë 
atyre mundësinë të vendosen me autoritet në tokë në 
këtë jetë. 

Kështu, “Pastaj ai ndoqi një rrugë”. (Kehf, 18: 85). 
Domethënë, e nënshtroi atë që iu dhurua atij prej 
mirësive duke e vënë në shërbim të qëllimit dhe synimit 
të tij  dhe duke mos e lënë të humbiste e të shkonte më 
kot. Sigurisht në shkencën e administrimit, orientimi 
i kapaciteteve, vendosja e qëllimit dhe përcaktimi 
i objektivave janë më të rëndësishmet e fazave të 
planifikimit dhe të projektimit strategjik për hir të një 
zhvillimi të vazhdueshëm e gjithëpërfshirës. Ajo që 
bie në sy është se ata njerëz kishin pasuri. Argument 
për këtë është fjala e tyre, “A të të paguajmë ty një 
detyrim (haraç) me qëllim që ti të mundesh të na 
ngresh një pengesë të pakalueshme mes nesh dhe 
atyre?”. (Kehf, 18: 94). Ata kishin edhe fuqinë punëtore. 
Prandaj Dhul-Karnejni i urdhëroi ata duke u thënë: “Më 
ndihmoni me fuqi (punëtore)”. (Kehf, 18: 95). Pastaj ai u 
tha atyre se ka ardhur koha për të ndërtuar pengesën, 
“Më sillni atëherë blloqe hekuri”. (Kehf, 18: 96). Pastaj 
u tha: “Fryni (me shakull)”, Pastaj shtoi: “Më sillni bakër 
të shkrirë për ta derdhur mbi ta”. (Kehf, 18: 96).

Por megjithatë ata kishin nevojë për më të 
rëndësishmet e shkaqeve të zhvillimit në mënyrë 
absolute. Gjithashtu atyre u nevojitej ndihma e Allahut 
për t’ua bërë të mundur atyre shkencën, teknologjinë, 

planifikimin dhe qartësinë e synimit dhe të objektivave. 
Një lexim paraprak ndaj realitetit mysliman sot dhe 

ndaj prapambetjes së tyre prej shkallës së civilizimit 
dhe ndaj realitetit të epërsisë së Perëndimit dhe 
epërsisë së tyre, do të na bënte t’i kuptonim thellë 
këto Ajete Kur’anore dhe do të na e bënin të qartë 
metodologjinë e Kur’anit për ngritjen e një zhvillimi 
të gjithanshëm, baza e të cilit është njeriu i aftë, i 
kualifikuar, aktiv dhe ndikues, edhe në qoftë se ai nuk 
do t’i posedonte lëndën dhe mjetet. Kjo është ajo që ne 
e lexojmë në krahasimin që Dhul-Karnejni e bëri dhe e 
nxori si përfundim midis “kapitalit të shprehur me fjalën 
haraç” dhe midis “epërsisë, mundësisë” dhe tha: “Ajo 
(fuqi, autoritet, pasuri) në të cilën më ka vendosur 
Zoti im është më e mirë”. (Kehf, 18.95). Pavarësisht se 
disa komentues mbështetën mendimin se me fjalën 
“temkin” synohet pasuria ose lehtësia, por më e sakta 
është -dhe Allahu e di më së miri- se në adresimin e 
kuptimit të “temkin” është ‘dhënia përparësi shpirtit të 
besimit, fuqisë së shkencës dhe epërsisë teknologjike’.

Atëherë, “njeriu” me të gjitha dimensionet e tij është 
boshti i zhvillimit në këto Ajete kur’anore.

   Elementet e zhvillimit në tregimin e Sulejmanit (a.s)
Hazreti Sulejmani a.s arriti një zhvillim civilizues 

dhe një progres të tillë në të gjitha fushat sa që tek ai 
stad zhvillimi nuk ka arritur askush para tij dhe nuk do 
të arrijë askush pas tij. Ai zhvillim nuk u arrit ndryshe 
veçse me diturinë që Allahu ia dha atij, sa që dituria që iu 
dhurua ia kaloi edhe babait të tij. Allahu xh. sh tha: “Dhe 
Ne e bëmë Sulejmanin ta kuptojë çështjen dhe secilit 
prej tyre Ne i dhuruam gjykimin e drejtë dhe dije”. (El-
Enbija, 21: 79). Gjithashtu Allahu tha: “Dhe Sulejmani 
trashëgoi Davudin. Ai tha: “ O Njerëz! Na është mësuar 
gjuha e shpendëve dhe na është dhuruar gjithçka...” 
(En-Neml, 27:16). 

Hazreti Sulejmani u shqua në fushat e shkencës 
dhe të njohjes, të tilla si: Shpejtësia, kuptimi i gjuhës 
së shpendëve, luftimi dhe beteja, artet e administrimit, 
dialogu, polemika, politika, falja, ndjesa, drejtësia dhe 
sundimi. Domethënë, ai u shqua në të gjitha gjërat 
që kanë potencialin të ndërtojnë një civilizim ideal, 
gjithëpërfshirës me aspekte integruese. Ai civilizim e 
tejkalon në progres realitetin e shteteve të zhvilluara 
në ditët e sotme. Sepse këto shtete kanë teknologji 
dhe mekanizmat, por atyre u mungojnë shpirti, 
falënderimet dhe moralet. Gjithashtu atyre u mungojnë 
vlerat civilizuese jolëndore. 

Perëndimi i ndërton themelet e zhvillimit vetëm mbi 
shkencën dhe mendon se “kush ka shkencën, ka në 
dorë marrjen e vendimit, dhe pikërisht kjo është e 
ardhmja. Dhe atij që i mungon njohja, i mungon fuqia 
për të marrë vendim”. Lidhur me mungesën e bazave të 
vlerave tek Perëndimi, mendimtari Muhatir Muhammed 
thotë: “Sipas vlerësimit tonë, asnjë shtet, cilido qoftë ai, 
nuk bëhet i përparuar edhe nëse është i pasur dhe ka 

teknologji, kur atij i mungojnë vlerat morale. Ka shoqëri 
të shumta perëndimore, për shembull, moralet e të 
cilave janë të prishura”. 

Por, nga ana tjetër, është për të të ardhur keq që 
shteteve Islame u mungojnë të gjitha vlerat civilizuese, 
të cilat ngrenë lart dinjitetin e njeriut, dhe këto shtete 
janë kundra fesë së tyre dhe ecin në çudhëzim. Ato nuk 
kanë as teknologji, as shkencë dhe as nuk sundojnë 
në dimensionet e besimit e të moralit. Në të ardhmen 
atyre nuk do t’u vlejë kalimi i metodave të Perëndimit 
për zhvillim në kuptimin e mirëfilltë, por atyre u duhet 
të bëjnë dallim midis shpirtit dhe formës. 

Ndoshta pyetja vërtet e ngatërruar dhe enigmatike 
është: “Çfarë e shtyu Sulejmanin a.s që t’i kërkonte 
Allahut një mbretërim që të mos e kishte askush pas 
tij? A nuk do të ishte kjo prej llojit të privimit të njerëzve 
prej mirëbërësisë së Allahut?! Fjala e Hazreti Sulejmanit, 
“Zoti im! Më fal mua dhe më dhuro mua mbretërim të 
atillë që të mos i shkojë (e të mos e ketë) asnjë pas 
meje. Vërtet që Ti, Ti je Dhuruesi i Vërtetë i begative 
pa kufi!” (Sad, 38: 35), që ai mbretërim të ishte i atillë 
sa që t’i tejkalonte limitet e tija njerëzore dhe të vinte 
brenda masave më të larta  prej të Gjithëpushtetshmit 
Dhurues. 

Ndoshta urtësia në këtë është se Allahu xh.sh e bëri 
majën më të lartë në fuqi, në progres e në mbretërim që 
të jetë maja falënderuese ndaj mirësive dhe jo mohuese 

ndaj Zotit dhe as mosmirënjohëse ndaj dhuratave dhe 
mirësive të Tij; sa që askush të mos thotë pas saj: 
“Përderisa unë jam më i miri, më i fuqishmi dhe më i 
pasuri, nuk shoh arsye që të falënderoj askënd tjetër 
dhe as të pranoj ndonjë zot”.  Kurse Sulejmani a.s  e 
arriti atë çfarë arriti duke qenë prej falënderuesve. 
Kështu, argumenti është provuar i qartë për të gjithë 
njerëzit pa përjashtim. 

        Si rrjedhojë, ne dalim me përfundimin se shkaku 
më i fuqishëm prej shkaqeve të zhvillimit të vërtetë 
është falënderimi”. Allahu xh.sh tha lidhur me Familjen 
e Davudit a.s: “Punoni ju, O Familja e Davudit duke 
falënderuar!” Por pak nga robtë e Mi janë falënderues” 
(Sebe’ë, 34: 13). Ashtu siç ishte edhe qëndrimi më i 
thjeshtë që e shtynte atë në dhënien e falënderimit, 
siç ndodhi tek tregimi me milingonat: “Derisa, kur 
mbërritën te lugina e milingonave, njëra nga milingonat 
tha: “O mizat e dheut! Hyni në shtëpitë tuaja, që të 
mos ju vënë nën këmbë Sulejmani dhe ushtritë e tij 
pa e ndjerë”. Kështu ai (Sulejmani) qeshi i kënaqur nga 
fjala e saj dhe tha: “Zoti im! Më siguro mua fuqinë dhe 
aftësinë që të mund të jem falënderues për mirësitë 
e Tua të cilat Ti m’i ke dhuruar mua dhe prindërve të 
mi, dhe që të mund të punoj mirësi e drejtësi që të të 
kënaqin Ty”. (En-Neml, 27: 18-19).

Amësia nuk është status. Është privilegj. Është 
privilegj i gjinisë femërore ndër të gjitha krijesat. Tek 
qenia njerëzore merr një ngjyresë të fortë emocionale. 
Kushdo femër që është bërë nënë e kujton me mall 
lajmin se do të bëhet nënë për herë të parë. Është gëzim 
i papërshkrueshëm kur kupton se brenda teje po merr 
jetë një qenie tjetër. Nuk shqetësohesh nëse do të jetë 
djalë apo vajzë. Gëzimi që do të bëhesh nënë e eklipson 
gjininë e qenies që pritet të vijë në jetë dhe të mbushë 
me gëzim zemrat e prindërve, gjyshërve e më gjerë. 
Emocione të forta mbështjellin qenien tënde femërore. 
Pranon ndryshimet fizike dhe psikologjike. Pranon sfidat 
e shtatzënisë dhe i përballon sikur të mos jenë duke 
ndodhur. Harron vetveten dhe mendon gjithë kohën për 
krijesën që rritet çdo ditë me gjakun dhe shpirtin tënd. 
Çdo ditë e përkëdhel dhe i jep lajmin e bukur se të gjithë 
mezi po e presin ardhjen e tij apo saj. Sa e emocionuar 
je ndjerë kur për herë të parë këmbët e vogla të krijesës 
së re, të kanë shkelmuar të kanë lënë pa gjumë. Kushedi 
në sa e sa biseda ke hyrë me të, duke i folur pa pushim 

për jetën që e pret, gëzimet e hidhërimet e saj,  dhe se 
si me kurajë e guxim do të ndërtojë jetën e vet. Krijesa 
e re të shkelmon për të të thënë se të kuptoi shumë 
mirë dhe se është emocionuar që ka një nënë kaq të 
shqetësuar e të dhembshur. Ditët, javët, muajt kalojnë 
dhe tashmë pret me padurim të dëgjosh zërin e gjakut 
dhe shpirtit tënd. 

Kalon vështirësi, rrezikon dhe jetën tënde, por përsëri 
shqetësimi yt mbetet jeta dhe shëndeti i krijesës së re. 
Ja ku dëgjohen të qarat e para. Pak rëndësi ka në është 
djalë apo vajzë. Ti harron dhimbjet dhe sfilitjet. Merr në 
kraharor gjakun tënd. Ndjen aromën dhe ngrohtësinë 
e tij dhe ndihesh sikur një copë parajse ka zbritur në 
kraharorin tënd. Qan nga gëzimi e mallëngjehesh kur 
fëmijën e porsaardhur në jetë duhet ta vendosin në 
dhomën përkatëse. Nuk e dëshiron shkëputjen qoftë 
edhe për disa sekonda, por ja që duhet të ndjekësh 
rregullat. Vjen sërish në folenë tënde prej nga ku dole që 
të kthehesh me amësinë si privilegj. Duron pafundësisht 
çdo “tekë” të fëmijës dhe i jep gjithë përkushtimin 

Amësia nuk është 
status, është privilegj

tënd, që të mos mundohet për asnjë çast në botën e 
re. Lodhesh, lë veten pas dore. Humbet bukurinë fizike 
përkohësisht, por jo hijeshinë dhe elegancën e një nëne 
të re. Megjithatë në syrin tënd këto nuk kanë aspak 
rëndësi, sepse të gjitha këto janë bërë kurban në altarin 
e dashurisë për krijesën e re. Përballë kësaj lumturie që 
të bën të ndihesh si me krahë, nuk kursehesh aspak për 
të mëkuar me dashuri fëmijën tënd. E ndërsa e mëkon, 
thur ëndrrat më të bukura për të, për jetën që do të 
ketë, për sukseset që do të arrijë. Kurrë nuk mendon për 
sfidat, vështirësitë që do të përballojë, sepse një nënë 
nuk duron dot që fëmija i saj qoftë dhe në përfytyrime 
të pësojë vuajtje apo vështirësi në jetë. Ti e di që kurrë 
nuk do të ketë vetëm lumturi në jetë, por qysh pa nisur 
të hedhë hapat e parë si nënë që je përpiqesh ta mbrosh 
fëmijën. 

Koha rrjedh dhe ti krijesë e dashur dhe e dhembshur 
mbetesh gjithmonë e shqetësuar për të, edhe pse 
tashmë mund të jetë rritur e burrëruar apo rritur e 
bërë një vajzë që pret të ndjekë shembullin tënd. Çdo 

sekondë që nuk është para syve të tu shqetësimi 
kaplon qenien tënde. Nuk vë gjumë në sy. Qetësohesh 
vetëm kur është mirë krijesa që të dha privilegjin e 
amësisë. Gëzohesh kur gëzohet fëmija yt. Mërzitesh kur 
mërzitet fëmija yt. Shqetësohesh kur mendon se diçka 
e keqe mund t’i ngjasë. Vetëm kur e mendon dridhesh 
nga ankthi. Këto dhe shumë të tjera janë shenja qiellore 
se në zemrën e nënës janë vendosur thesaret e botës. 
Po kush mund t’i vlerësojë këto thesare nëse heq dorë 
nga amësia? Sot je një nënë, por dikur ishe një vajzë 
plot më ëndrra. Ndoshta nuk t’u plotësuan të gjitha 
ëndrrat, por a mund t’i plotësohen gjithkujt të gjitha 
ëndrrat? Ndoshta jeta nuk të dha atë që prisje prej të 
mirave të saj materiale. Megjithatë mos harro se të dha 
privilegjin e amësisë. Të dha në dorë fatin e botës, pasi 
nga dashuria jote e pashtershme për fëmijën, do të 
edukohen fëmijë që do të ndjekin shembullin tënd dhe 
do ta çojnë emrin në lartësi ku edhe në dimrin më të 
egër ka vetëm rreze dielli.  

إِذِۡۡ ٱلۡۡمُُرۡۡسََلُوُنََ /  إِذِۡۡ جََآءََهََا  ٱلۡۡقََرۡۡيََةِِ  بََ  مََّثََلًاا أَصَۡۡحَٰ�ٰ لََهُُم   وََٱضۡۡرِِبۡۡ 
إِلََِيۡۡكُُم إِنََِّآ  فََقََالُوُٓٓاْْ  بِِثََالِِثٖٖ  فََعََزََّزۡۡنََا  فََكََذََّبُُوهُُمََا  ٱثۡۡنََيۡۡنِِ  إِلََِيۡۡهِِمُُ   أَرَۡۡسََلۡۡنََآ 
مُُّرۡۡسََلُوُنََ

“Përmendu atyre shembullin e banorëve 
të qytetit, kur u erdhën të dërguarit. Ne 
u dërguam atyre dy vetë, që ata i quajtën 
gënjeshtarë. Pastaj i përforcuam të 
dërguarit me një të tretë e ata thanë: “Ne, 
me të vërtetë, jemi dërguar te ju!”. (Sureja 
Jasin: 13-14)

Allahu përshkruan në këtë sure një histori 
unike të disa profetëve. Normalisht Allahu 
dërgon një profet për një popull në një kohë 
të caktuar. Por në këtë rast Allahu thotë: Kur 
u dërguam atyre dy (të dërguar). Dhe ata i 
përgënjeshtruan të dy këta lajmëtarë. Pastaj 
Allahu thotë: “Pastaj i përforcuam ata me një 
të tretë”. Pra, tani ky popull është ndryshe 
nga çdo komb tjetër, sepse tre profetë po u 
predikojnë atyre në të njëjtën kohë.

Musait (a.s) iu desh të sfidonte një nga 
keqbërësit më të mëdhenj të përmendur në 
Kuran, Faraonin. Dhe ai kërkoi ndihmën e 
kujt? Të Harunit. Pra, u bënë dy veta gjithsej. 
Dhe Haruni kishte thjeshtë rol mbështetës. 
E gjithë puna bëhej nga Musai (a.s): ِهِب ْدُدْتشا 
 Më“ (Sure Taha: 31-32) يِرْمَأ يِف ُهْكِرْشَأَو / يِرْزَأ
përforco mua me të, ma bëj atë partner në 
misionin tim.” 

Në rastin e këtyre profetëve, ata që të tre 
po i thirrnin njerëzit në rrugën e Zotit 
bashkërisht dhe po bashkërisht po 
refuzoheshin nga populli në fjalë: قََالُوُٓٓاْْ إِّنَّا تََطََّيَّرۡۡنََا 
يلأم عباذ  ّنَّّا  مِّ� ّنَّّكُُم  وََلََيََمََسَّ لََنََرۡۡجُُمََّنَّكُُم�  تََنتََهُُوا�  م�ّلَّ  لََئِِن   بِِكُُ��م 
(Banorët) thanë: “Ne parandiejmë fatkeqësi 
nga ju. Nëse nuk tërhiqeni, do t’ju gurëzojmë 
dhe me siguri do t’ju godasë një dënim i 
dhembshëm prej nesh”. (Sure Jasin: 18). 
Kështu ata të tre u refuzuan dhe më pas 
Allahu shton një person të katërt në histori.

Por, ky person i katërt nuk është profet. 
قََوۡۡمِِ ٱتََّبِِعُُواْْ ٱلۡۡمُُرۡۡسََلِِنََي  وََجََآءََ مِِنۡۡ أَقَۡۡصََا ٱلۡۡمََدِِينََةِِ رََجُُلٞٞ يََسۡۡعََىٰٰ قََالََ �يَٰٰ
Dhe nga skajet e qytetit erdhi një njeri, duke 

nxituar dhe tha: “O populli im, ndiqni të 
dërguarit! (Sure Jasin: 20) Nga skaji tjetër i 
qytetit, një besimtar dëgjoi se këtu janë tre 
profetë që po mundohen t’i drejtojnë njerëzit 
në rrugën e Zotit, por askush nuk po ja vë 
veshin, prandaj vjen me nijetin t’i ndihmojë.

Është shumë interesant fakti që në suren 
Jasin, fjalët e të tre profetëve bashkërisht 
zënë shumë pak vend. Por kur vjen ky person 
nga qyteti tjetër, pjesa tjetër e bisedës është 
komplet fjalimi i tij. Fjalimi i tij është 2-3 herë 
më i gjatë se fjalimet e të tre të dërguarve së 
bashku.

Normalisht, kur dikush më i ditur është i 
pranishëm, njeriu duhet të heshtë. Një thënie 
e vjetër arabe thotë: “Kur agon mëngjesi, 
llamba nuk është e më nevojshme.” Por, 
përkundrazi, aty janë tre profetë dhe ai ndjen 
nevojën të flasë. Allahu po na mëson diçka: 
të dërguarit kanë përgjegjësinë e tyre; umeti, 
i cili i beson atyre, ka përgjegjësinë e vet. Të 
dërguarit do të bëjnë punën e tyre, besimtari 
do të bëjë punën e tij dhe ata nuk mund ta 
zëvendësojnë punën e njëri-tjetrit. Ata nuk 
mund të thonë: punën e davetit (thirrjes në 
islam) le ta bëjë profeti (hoxha, imami, myftiu 
etj), s’ka nevojë për mua. 

Pas këtij tregimi, Allahu përshkruan diçka 
që duket sikur nuk ka lidhje fare. Ai fillon të 
flasë për diellin dhe hënën. Dhe ai thotë për 
hënën: ٱلۡۡقََدِِمِِي كََٱلۡۡعُُرۡۡجُُونِِ  عََادََ  حََتََّىٰٰ  مََنََازِِلََ  هُُ  قََدََّرۡۡ�نَٰٰ  وََٱلۡۡقََمََرََ 
Hënës i kemi caktuar faza; ajo përditë hahet 
e bëhet si rremi i përkulur i hurmës. (Sure 
Jasin: 39). Ai flet edhe për diellin dhe më pas 
shton një deklaratë: ََتُُدۡۡرِِك أَنَ  لََهََآ  يََنۢۢبََغِِي  ٱلشََّمۡۡسُُ   لَاا 
 As dielli ٱلۡۡقََمََرََ وََلَاا ٱلَّيَۡۡلُُ سََابِِقُُ ٱنََّلهََا�رِۚۚ وََكُُلّٞ�ٞ فِِي فََلََكٖٖ يََسۡۡبََحُُونََ
nuk mund ta arrijë hënën e as nata nuk 
mund t’ia kalojë ditës; të gjitha lundrojnë në 
orbitat e veta. (Sure Jasin: 40). Çdo gjë ka 
punën e vet. Historia para këtyre ajeteve 
ishte: profetët kanë punën e tyre dhe 
ndjekësit kanë punën e tyre. Dhe tani, Allahu 
thotë se ashtu si dielli ka punën e vet, edhe 
hëna ka punën e vet.

i  ndr içuar nga dr i ta profet ikei  ndriçuar nga dr i ta profet ike

Një umetNjë umet

Tani vijmë te Profeti Muhamed (s.a.v.s) . Në 
suren el-Ahzab, Allahu i drejtohet Profetit 
tonë (a.s) dhe i tregon se çfarë roli duhet të 
luajë./ اًرًي  وََنََذِِ اًرً   وََمُُبََشِّ�ِ اًدً  شََاهِِ أَرَْْسََلْْنََاكََ  إِنََِّا  نََّلابِِيُُّ  أَيَُُّهََا   يََا 
اًرًي مُُّنِِ ا  وََسِِرًََجًا بِِإِذِْْنِِهِِ  اللَّهِ�ِ  إِلَِىَ   O Profet! Ne të  وََدََعِِاًيًا 
kemi dërguar ty si dëshmitar, sjellës të lajmit 
të mirë dhe paralajmërues; njëkohësisht (të 
kemi çuar) si thirrës, që i fton njerëzit në 
rrugën e Allahut me urdhrin e Tij dhe si 
pishtar ndriçues. (Sure Ahzab: 45-46) Allahu 
thotë për të dërguarin se ai luan role të 
shumta, por në fund të atyre roleve, Allahu e 
përshkruan të dërguarin tonë me një fjalë 
unike dhe e quan atë një llambë që jep dritë 
dhe ndriçon çka ka përreth.

Tani, fjala siraxh në Kuran përdoret për 
diellin. I dërguari ynë krahasohet me diellin. 
Surja Jasin thotë: Dielli ka punën e vet dhe 
hëna ka punën e vet. Kur i dërguari ynë (a.s) 
krahasohet me diellin, çfarë do të thotë kjo? 
Kur i dërguari erdhi dhe të parët tanë ishin 
në praninë e tij, nuk ka mundësi që të mos 
ekspozoheshin ndaj dritës. Nuk ka mundësi 
që errësira të mos zhduket, sepse dielli ka 
mbërritur. Por caktimi i Allahut është që dielli 
nuk do të qëndrojë në qiell përgjithmonë. 
Dielli zhduket dhe kur dielli zhduket, kujt i 
vjen radha? Është radha e hënës. I dërguari 
ynë nuk është më me ne, por kush është 
ende këtu? Ne jemi ende këtu.

Dielli është në pozicion drejtues dhe hëna 
është një ndjekës. Tani ne e dimë këtë 
edhe shkencërisht. Hëna është thjesht një 
ndjekëse. Dhe arsyeja e vetme pse hëna ka 
dritë është sepse ajo reflekton dritën e diellit. 
Pra, ne jemi besimtarët që jetojmë në kohë 
të errëta dhe ne krahasohemi me hënën 
dhe, e vetmja dritë që kemi është drita që na 
shkëlqen përmes errësirës, që në të vërtetë 
buron nga Profeti Muhamed (a.s). Imani i çdo 
besimtari është në të vërtetë një pasqyrim 
i mësimeve origjinale të Profetit Muhamed 
(a.s), ashtu si dielli shkëlqen mbi hënë.

Allahu na dha diellin dhe dielli nuk kalon 
nëpër faza. Dielli është gjithmonë i përsosur. 
Por hëna, ndonjëherë është hënë e plotë 
dhe ndonjëherë është një hënë shumë e 
dobët, ashtu si besimtarët. Allahu e përshkroi 
zemrën e Profetit Muhamed (a.s): që ta 
bëjmë zemrën tënde të fortë të palëkundur 
(Sure Furkan: 32). Domethënë, drita e 
besimit të Allahut në zemrën e të dërguarit 
është e përhershme. Është si drita e diellit që 
shkëlqen vazhdimisht. Por hëna kalon nëpër 
faza, ashtu si një besimtar kalon nëpër faza. 

Dhe ndonjëherë imani i besimtarit është aq i 
dobët, sa mezi e gjen, të dish një gjë: ti ende 
reflekton dritën e Profetit Muhamed (a.s).

Çfarë lloj përgjegjësie na ngarkon kjo mua 
dhe juve? Të ndihmon të kuptosh atë që tha 
Omeri (r.a.). Siç dihet, ai ka thënë “Unë jam i 
dërguari i të Dërguarit të Allahut”. Ai na mësoi 
diçka rreth të qenit anëtar i këtij umeti. Secili 
prej nesh është përfaqësues i të Dërguarit 
tonë. Kur i bindemi atij dhe kur nuk i bindemi. 
Kur veprojmë ashtu siç duhet dhe kur nuk 
veprojmë ashtu siç duhet. Kur flasim keq 
për të tjerët dhe kur flasim mirë për të tjerët. 
Kur i kontrollojmë sytë tanë dhe kur nuk i 
kontrollojmë sytë tanë. Na pëlqen apo jo, 
gjithë kohës e kemi këtë përgjegjësi. 

Dhe ndonjëherë nuk bëjmë një punë shumë 
të mirë, nuk jemi si hëna e plotë. Ndonjëherë 
jemi shumë të dobët. Por vetëm pse hëna 
është e dobët, nuk do të thotë se është 
zhdukur. Sepse ashtu siç e ka caktuar Allahu 
hënën, kur është në pikën e saj më të dobët, 
atëherë është koha që ajo të lindë përsëri. 
Profeti Muhamed (a.s) thotë për besimtarin 
se imani i tij forcohet dhe dobësohet. Nuk do 
të ndjesh të njëjtën krenari dhe forcë besimi 
gjatë gjithë kohës, por lidhja jote me Profetin 
tonë do ta forcojë besimin tënd vazhdimisht. 
Kjo është marrëdhënia jonë me të dërguarin 
tonë. Kjo është ajo që ai përfaqëson për ne.

Allahu na ka zgjedhur ne për të vazhduar 
misionin e Profetit (a.s) dhe Allahu e dinte 
se kur Muhamed Mustafa (a.s) të mos jetë 
më në këtë botë me ne, ashtu siç ishte me 
sahabët, do të jetë sikur dielli të jetë zhdukur 
dhe të ketë ardhur nata. Dhe kur të vijë nata, 
ka mungesë shprese, ka errësirë, ka frikë, ka 
ankth, ka injorancë. 

Gjatë ditës mund ta gjesh rrugën, por gjatë 
natës mund të humbasësh lehtë. Gjatë ditës 
e njëjta rrugë është e sigurt, gjatë natës e 
njëjta rrugë është e rrezikshme. Gjatë ditës 
ka jetë, aktivitet, gjatë natës nuk ka lëvizje, 
ka qetësi. Allahu zgjodhi këtë umet të jetë 
burimi i vetëm i dritës në errësirë. Kur të 
gjithë të tjerët janë të rrethuar nga errësira, 
ai na zgjodhi neve të jemi hëna. Ai na zgjodhi 
ne që njerëzit të gjejnë dritë dhe të gjejnë pak 
shpresë. Kur na shohin neve, ata shohin një 
shkëndijë të dritës së Profetit tonë (a.s). 

Allahu na bëftë të gjithë ata që mbajnë 
dritën e të Dërguarit tonë (a.s) dhe e 
reflektojnë atë dritë, në mënyrë që të tjerët 
të mund të gjejnë rrugën e tyre drejt atij dielli 
gjithashtu.

Nëse keni qëllim në jetë, kjo do t’ju nxisë të 
bëheni të përsosur në punën tuaj. Nëse keni 
qëllim, do të jeni serioz dhe kjo do t’ju kursejë 
kohë. 

Njerëz, a e dini dallimin që ekziston mes jush 
dhe krijesave tjera? Krijesat e tjera jetojnë sot për 
sot. Ato jetojnë vetëm për të ngrënë, për të pirë e 
për t’u shumuar. Dallimi kryesor mes jush, si qenie 
njerëzore dhe krijesave të tjera është se ju keni 
logjikë dhe mund të zhvilloni plane për ardhmërinë 
tuaj. Ju lutem, dëshmoni njerëzinë tuaj duke 
përcaktuar një qëllim. Mos jetoni në këtë botë 
vetëm për të ngrënë, për të pirë, për t’u martuar 
dhe shumuar e pastaj për të vdekur, sepse me 
kaq, tregimi i një qenieje njerëzore mbaron.

Po ju rrëfej një ngjarje. Një person shkoi në 
shkollë, sepse prindërit e tij kërkuan nga ai që 
të shkojë. Më pas prindërit e tij i thanë se duhet 
të mësojë shumë e të marrë nota të larta, që të 
mund të regjistrohet ne fakultet. Ai mësoi shumë, 
përfundoi shkollën e mesme dhe rezultatet dolën 
në pah. I thanë se rezultatet e tij i mundësojnë që 
të studiojë në fakultetin gjegjës. Ai aplikoi dhe u 
regjistrua dhe vazhdoi fakultetin deri në vitin e 
fundit. Pastaj i thanë se duhet të mësojë shumë 
dhe të marrë nota të larta, që të ketë mundësi të 
punojë në kompaninë e përshtatshme. Ai u përpoq 
maksimalisht gjatë studimeve dhe u diplomua. I 
thanë se rezultatet e arritura i mundësojnë të 
punojë në kompaninë gjegjëse ku edhe u punësua. 
Pastaj tha se dëshiron të martohet. Kur e pyetën 
se me kë dëshiron të martohet, u përgjigj: me një 
grua të mirë, të cilën do ta dua. Ai u martua dhe 
u bë baba. Punonte e punonte për të fituar para 
për fëmijët e tij. Pastaj vdiq. Fundi i tregimit. A nuk 
është ky tregimi i shumicës së njerëzve? Ai erdhi 
dhe shkoi dhe kjo ishte e tëra. Çfarë arriti? Çfarë 
bëri? Cili ishte roli i tij? Cilat ishin qëllimet e tij? 
Çfarë pati planifikuar për jetën? 

Për ju që nuk keni akoma një qëllim në jetën 
tuaj. Supozoni se keni ndërruar jetë. Njerëzit janë 
duke bartur arkivolin dhe 4 nga shokët tuaj po 
flasin për ju. Ata flasin për arritjet dhe për ato që 
keni lënë pas. A i dëgjoni se ç’janë duke thënë? 

A është kujtuar dikush për këtë? Në varr do të 
shkoni me arritjet tuaja, pasuria dhe fëmijët tuaj 
nuk do t’ju ndjekin. Me ju vijnë vetëm kontributet 

që keni dhënë në këtë jetë. Cilat janë qëllimet 
tuaja? Konkretisht, çfarë keni bërë ju? 

A e dini se si rriten fëmijët në perëndim? Që nga 
mosha 9 vjeçare e deri në moshën 12 vjeçare, 
d.m.th. në moshë të re (në vendet tona ne i 
konsiderojmë ende fëmijë) ata kanë orë javore të 
quajtura “Cili është qëllimi juaj në jetë?” A e dini se 
te ne ka persona që i kanë kaluar të 30-tat dhe 
ende nuk dinë si t’i përgjigjen kësaj pyetjeje? A e 
dini tani arsyen se pse njerëzit në perëndim kanë 
sukses? Fëmija shkon në shkollë; ata e pyesin 
për qëllimin e tij në jetë. Mësuesi dhe fëmijët e 
tjerë ulen pranë tij, kurse ai nuk e di përgjigjen. 
Orën tjetër, ai ndien se duhet të japë një përgjigje, 
prandaj thotë diçka çfarëdo për të dalë nga 
situata. Kur thotë diçka, ata e pyesin se çfarë i 
pëlqen dhe çfarë aftësish ka. Ata e udhëzojnë në 
drejtimin e duhur. 

Nëse thotë se dëshiron të bëhet piktor i mirë, 
ata kërkojnë të shohin se si pikturon. Nëse thotë 
se dëshiron të bëhet inxhinier, atëherë shohin 

Cili është qëllimi juaj?Cili është qëllimi juaj?

se si punon me kompjuter. Tërë vitin ata e nxisin 
për këtë qëllim, deri në verë. Pastaj administratori 
i shkollës i dërgon prindërve të fëmijës një letër 
duke i lajmëruar për atë që fëmija i tyre ka zgjedhur, 
në mënyrë që të mund të aftësohet edhe më 
tepër. Kur ai kthehet në shkollë, me siguri do të 
ketë me vete një letër përcjellëse nga prindërit e 
tij për mënyrën se si është trajnuar. Ata i formojnë 
njerëzit dhe ju betohem në Allah se formimi i 
qenieve njerëzore është shumë më i vështirë se 
ndërtimi i ndërtesave të mëdha. Është vështirë të 
formosh një qenie që posedon mision dhe qëllim. 
Fëmija vjen vitin e ardhshëm me dëshirë që të 
bëjë gjëra specifike. Kur arrin moshën 12 vjeçare, 
synimi i tij është i qartë “Unë dua të jem inxhinieri 
më i mirë i kompjuterit në vend, ose dua të bëhem 
shkrimtari më i mirë”. Kjo ide e shoqëron dhe 
zhvillohet me të, vit pas viti derisa ëndrra të bëhet 
realitet. Ëndrrat e fëmijërisë kthehen në realitet, 
kurse fëmija kupton se vërtet ka pasur një qëllim 
në jetë.

Myslimanët tani jetojnë pa kurrfarë qëllimi, 
kurse jeta i sjell vërdallë, apo sipas përshkrimit 
profetik “si shkuma e ujit”. Pse e ka përdorur i 
Dërguari fjalën “shkumë”? Sepse “shkuma” nuk 
ka qëllim, noton mbi ujë, lëviz me të e më pas 
zhduket. Jeta e bart atë person i cili nuk ka qëllim 
në jetë.

Në librat e fëmijëve, gjendet një përrallë për 
fëmijë të cilën kam përshtypjen se e njihni të 
gjithë, “Liza në botën e çudirave”. Në një rast, Liza 
ishte duke ecur kur takoi në rrugë shokun e saj, 
lepurin. Në udhëkryq, ajo e pyet lepurin (vëreni 
se ky tregim iu mësohet fëmijëve) se cilën rrugë 
duhet të ndjekë? Lepuri e pyeti se ku dëshiron të 
shkojë. Ajo thotë se nuk e di. Pastaj lepuri thotë: 
“Nëse nuk e di se ku do të shkosh, ndiq cilëndo 
rrugë, sepse ka pak rëndësi. Ti duhet ta dish se ku 
do të shkosh Liza!”. Ky tregim iu tregohet fëmijëve 
me qëllim që kur të rriten t’i dinë qëllimet e tyre.

Cili është qëllimi yt? A është i shkruar në letër? 
A është i varur në murin e dhomës tënde? A e ke 
shkruar planin tënd të veprimit për ta arritur atë? 
A ke orar? Unë e kuptoj qenien njerëzore dhe 
njerëzimin si të tillë; po ti, a e kupton në të njëjtën 
mënyrë? 

Kjo nuk vlen vetëm për fëmijët dhe shkollat. 
Jo, çdo kompani a organizatë duhet ta ketë një 
mision, një qëllim – dhe kjo duhet të shkruhet 
në rreshtin e parë. Të supozojmë se kemi kapital 
dhe dëshirojmë të themelojmë një kompani të 
telefonisë mobile. Kemi kapital dhe teknologji në 
sasi të mjaftueshme, mirëpo në fillim duhet bërë 
një gjë. Duhet të vendosim misionin e kompanisë, 
qëllimin. Ata që dëshirojnë të fitojnë para, duhet ta 

bëjnë patjetër këtë. Prandaj, a mund ta imagjinoni 
se si një qenie njerëzore që ka mendje dhe shpirt 
mund të jetë pa qëllim!

Kompania globale Sony, e ka të përcaktuar 
qartë synimin e saj. A e dini se cili është ky synim? 
Që produkti japonez të bëhet produkti numër 
1 në tregun e SHBA-ve. Ata e shkruan misionin 
e tyre dhe e varën në mur. Kur bordi i drejtorëve 
mblidhej, dhe kur ndonjë punëtor propozonte 
diçka, kryetari i këshillit shikonte synimin e varur 
në mur dhe pyeste punëtorin që jepte ndonjë 
propozim se ku qëndron lidhja e propozimit që ai 
bënte me synimin e kompanisë.

Pse jeni krijuar?
Nëse e dini pse jeni krijuar, atëherë do të dini si 

t’i përgjigjeni pyetjes tjetër. Ju lutem, dëgjoni me 
vëmendje. Pse jeni krijuar? Po t’i pyesni njerëzit se 
pse janë krijuar, do të merrni përgjigje të paqarta. 
Njerëzit s’do ju kuptojnë. Ata do të thonë: Ç’është 
kjo pyetje? Disa do të thonë “për të përmbushur 
misionin e madh në jetë”. Kur i pyet se cili është ky 
mision, përgjigja është: “Nuk e di!”

Gjatë historisë, shkencëtarët vazhdimisht 
pyeteshin: “Pse jemi krijuar?” Në fakt, nuk 
ekziston asnjë burim që ofron përgjigje të qartë 
për këtë pyetje përpos Islamit. Në rreshtat vijues 
do të paraqesim disa përpjekje të shkencëtarëve 
për t’iu përgjigjur kësaj pyetjeje:

- Platoni ka menduar dhe ka studiuar shumë 
dhe në fund ka dhënë mendimin e tij për qëllimin 
e ekzistencës sonë. Ai thotë se Allahu ka krijuar 
universin dhe pastaj e ka harruar atë dhe për këtë 
arsye, njerëzit ofendojnë dhe vrasin njëri-tjetrin, 
sepse nuk e dinë arsyen e ekzistencës. Ajeti 
kuranor e mohon fuqimisht atë: “Dhe Zoti juaj nuk 
harron kurrë”. 

-Elia Ebu Madi, një poet libanez, shkroi një poezi 
të titulluar “Poezia e Talismanëve”. Ai thotë: 

Nuk e di se nga kam ardhur,
Por sidoqoftë, jam këtu,
Pashë një rrugë para meje,
Dhe kështu kalova nëpër të,
Unë do vazhdoj të eci
Nuk ka rëndësi nëse eci kot,
Se si kam ardhur, nuk e di
Se ku do të shkoj, nuk e di
Se pse kam ardhur, nuk e di.

Pse jeni krijuar? Nëse e dini përgjigjen do të dini 
si ta definoni qëllimin tuaj. Përgjigja më e mirë dhe 
më specifike për këtë pyetje gjendet në Kur’an: 
“Unë nuk i krijova xhindet dhe njerëzit për tjetër 
pos që të më adhurojnë.” Por, a do të thotë kjo se 

adhuruesit e Allahut nuk duhet të bëjnë asgjë 
më tepër përpos se të falen, të agjërojnë etj. 
Natyrisht, ky nuk është kuptimi i ajetit. Ajeti do 
të thotë se duhet të jetoni normalisht, mirëpo 
qëllimet dhe synimet tuaja përfundimtare 
duhet të kenë si bosht kënaqësinë e Allahut 
xh.sh.

- A dëshironi të keni fëmijë? Mund të bëni 
fëmijë sa të doni. Po pse dëshironi t’i keni 
ata? Për të luajtur me ta. Jo. Ju keni të drejtë 
të keni fëmijë dhe të jeni të lumtur, mirëpo 
duhet t’i drejtoni qëllimet tuaja në drejtimin e 
duhur dhe t’i edukoni fëmijët për hir të Allahut 
xh.sh. Kjo farë e vogël (Fatimja, Aliu, Salihu apo 
Muhamedi), do të forcohet dhe do ta mbrojë 
Islamin një ditë. 

Bëni çfarë të dëshironi, mirëpo qëllimet tuaja 
i drejtoni kah kënaqësia e Allahut xh.sh. E mira 
e Islamit është se përfshin të gjitha sferat e 
jetës. Pejgamberi a.s. ka thënë nga një thënie 
për çdonjërën prej kënaqësive të kësaj jete dhe 
lidhjen e saj me Islamin: 

“E përsosur është paraja në duart e njeriut të 
mirë.” 

“Më i miri nga ju është ai i cili është i mirë me 
gruan dhe familjen e tij.” 

“Ai i cili fle i lodhur nga puna që ka bërë me 
duart e tij, Allahu do t’ia falë të gjitha mëkatet.” 

Në fillim, thamë se duhet pasur një qëllim, 
sepse kjo është ajo që e dallon njeriun nga 
krijesat tjera, të cilat nuk kanë qëllim në jetë. 
Ne, si myslimanë, jemi më të përshtatshëm për 
këtë, sepse Kur’ani është i qartë lidhur me këtë 
çështje. Në rregull, atëherë, pra, pse na krijoi 
Allahu? Çfarë duhet të bëjmë tani?

1. Duhet të shënoni qëllimin tuaj.
2. Ky qëllim duhet të lidhet me qëllimin 

përfundimtar, arritjen e kënaqësisë së Allahut 
xh.sh.

Ai që nuk ka qëllim, është person që qëndron 
në një vend. Ai nuk bën përpjekje, nuk planifikon 
e nuk lëviz. Ai është i gozhduar në tokë. I gjithë 
universi përreth nesh është në lëvizje të 
vazhdueshme, kurse ju qëndroni pa lëvizur. Për 
më tepër, ju jeni duke përjetuar disa ndryshime 
brenda vetes. Çdo ditë, mijëra qeliza në buzët 
tuaja zëvendësohen me të reja, po ashtu edhe 
qelizat e mëlçisë e të lëkurës. Ajo që dua të 
them është se i gjithë universi lëviz dhe ndërron 
përreth jush, madje edhe ju vetë ndryshoni në 
brendi, mirëpo ju, ju vetë, qëndroni pa lëvizur. A e 
dini se cili do të jetë rezultati pas njëfarë kohe? 
Ju do të dilni nga vetvetja, do të jeni një i huaj në 
univers; do të vuani nga depresioni, pasi jeni të 
palëvizshëm. Kjo është situata e myslimanëve 

sot. E tërë bota po lëviz e zhvillohet, kurse ne 
akoma na mungojnë synimet. Për këtë arsye 
jemi bërë të huaj në këtë univers.

Rasti ynë i ngjan këtij shembulli: Mësuesi u 
thotë nxënësve: Dua që ta lexoni këtë libër dhe 
të diskutojmë javën tjetër. Ditën tjetër, të gjithë 
nxënësit kanë ardhur të përgatitur, ndërsa ju jo. 
A e dini se çfarë do të ndodhë me ju? Të gjithë 
nxënësit do të diskutojnë për librin kurse ju do 
qëndroni pa kuptuar asgjë. Pas njëfarë kohe, 
do të ndiheni i vetmuar dhe do t’i thoni vetes: 
“Dua të largohem”. Kur diskutimi arrin kulmin, 
çdokush e di se ç’po ndodh, përveç jush. Do të 
thoni: “Dua të largohem, ky nuk është vendi im”. 
Ky është rasti me myslimanët në tërësi dhe si 
individë.

Unë provova një ide në web faqen time. 
Kërkova nga të rinjtë të shkruajnë qëllimet e 
tyre në jetë. Pastaj i mblodha këto komente 
dhe u solla një shembull prej atyre që ata 
pohuan. Disa thanë gjëra të bukura, kurse disa 
kishin pikëpamje të tjera.

Një tjetër shkroi: “Qëllimi im është të studioj 
psikologji dhe sociologji, sepse mendoj 
se aspektet e edukimit, psikologjisë dhe 
sociologjisë janë të dobëta në vendet tona. 
Prandaj, dëshiroj të specializohem në këto 
fusha”. E shikoni se si njerëzit dallojnë në atë që 
mendojnë dhe thonë. 

Dikush tjetër tha: “Jam 48 vjeç, a mundet 
dikush të fillojë një jetë të re dhe të ketë qëllim 
në këtë moshë?” Këtij personi i them se shokët 
e Pejgamberit a.s. e filluan jetën e tyre në të 
pesëdhjetat. Ata arritën sukses, u bënë njerëzit 
më të mirë në sipërfaqen e tokës. 

Një vajzë e re tha: “Unë jam infermiere dhe 
besoj se kjo punë është detyrë islame; ndaj 
qëllimi im është të jem infermierja më e mirë 
dhe të fitoj çmimin për infermieren më të mirë 
në botë”. 

 
Tani të shohim disa shembuj të njerëzve gjatë 

historisë:
Do t’ju tregoj një tregim shumë qesharak 

për një njeri në Andaluzi që quhej Mervan el-
Hammar: Ai bënte bartjen e njerëzve duke 
përdorur gomarët si mjet transporti. Kjo ishte një 
punë shumë e thjeshtë dhe modeste. Një ditë, 
ai po rrinte ulur me dy shokë që bënin të njëjtën 
punë. Ai u tha: “Mendoni një dëshirë”, mirëpo ata 
qeshën dhe i thanë: “Cila është dëshira jote?” Ai 
tha: “Dëshira ime është të sundoj Andaluzinë”. 
Ata qeshën sërish, mirëpo i pari prej tyre mori 
vesh se Mervani fliste seriozisht dhe tha: “Nëse 
ia del, më lejo të jem kryehammari (puna që 

jemi në mjerim, të lodhur dhe u ngopëm me 
jobesimtarët që po na torturojnë”. Profeti, i 
nervozuar dhe i skuqur në fytyrë, iu përgjigj: 
“Në popujt që ishin para jush kishte njerëz që 
janë prerë me sharrë, por kurrë nuk e lanë fenë 
e tyre. Betohem se Allahu do ta ndalojë këtë, 
por ju po nguteni”. 

3. Besoni në Allahun xh.sh. Kjo është aftësi 
morale, sepse çdo gjë është nën kontrollin e 
Allahut. 

Pika e fundit është se si ta arrini qëllimin 
tuaj? Ju lutem, përqendrohuni me mua: merrni 
një laps dhe një fletë dhe shkoni në një vend 
të qetë. Shkruajini të gjitha ëndrrat tuaja. Kurrë 
mos thoni kjo nuk mund të ndodhë. Jo tani. 
Në këtë fazë lërini anash pengesat. Çlirojeni 
mendjen, shkruani aspiratat tuaja, ëndrrat dhe 
dëshirat. Tani do t’ju tregoj se si ta definoni 
qëllimin tuaj. Në një fletë tjetër, shkruani 
sinqerisht pikat tuaja të forta dhe të dobëta. 
Kjo metodë përdoret në analiza shkencore. Për 
shembull:

-Shënoni pikat e forta: durimin, përpjekjet 
dhe se kurrë nuk mërziteni. 

-Shënoni dobësitë tuaja: jeni nervoz dhe 
dorëzoheni lehtë. 

-Shënoni pikat e forta: që kuptoni shumë 
mirë ekuacionet matematikore. 

-Shënoni pikat e dobëta: që njohuritë tuaja 
gjuhësore janë të dobëta. 

-Shënoni pikat e forta: që keni njohuri të mira 
në kompjuter. 

-Shënoni pikat e dobëta: që ju mungojnë këto 
e ato shkathtësi... 

A e kuptoni se ç’dua t’ju them? Dobësitë dhe 
anët e mira tuaja në një anë dhe ëndrrat në 
anën tjetër. Filloni t’i kombinoni këto mes tyre. 
Definoni qëllimin tuaj me anë të dobësive dhe 
të mirave që dispononi në raport me ato që doni 
të arrini. Kjo procedurë mund të zgjasë dy orë, 
dy javë, madje edhe dy muaj. Nuk keni pse të 
nguteni. E rëndësishme është që ju të definoni 
se “cili është qëllimi im?”. Merreni dhe shkoni te 
ndonjë njeri i ditur, i cili ju do dhe aftësive dhe 
përvojës të së cilit i besoni. Kërkoni mendimin e 
tij lidhur me ato që keni shkruar për të përfituar 
nga përvoja e tij. Tregojini për qëllimet tuaja. Deri 
këtu mirë, pas kësaj vjen një pikë e rëndësishme. 
Qëllimin ndajeni në qëllime graduale. 

Ideja shndërrohet në plan kohor me nën-
qëllime që çojnë drejt planit të përsosur final. 
Ky është planifikim i vërtetë dhe ky është 
qëllimi i jetës suaj. Ju lutem, mësoni shumë, 
sepse myslimani kurrë nuk duhet të dështojë. 
Dhe ne dëshirojmë të ndërtojmë jetë.

bënte Mervani). Shoku i dytë deshi të bënte 
shaka me Mervanin dhe tha: “Nëse ia del, 
atëherë unë do ta ngas gomarin mbrapsht që 
njerëzit të më përqeshin”. Koha kalonte dhe 
Mervani iu bashkëngjit forcave të rendit, dhe 
gradualisht përparonte deri në momentin kur 
arriti një pozicion të lakmuar; pastaj kaloi në 
qeveri dhe hap pas hapi u bë kryeministër. Pas 
kësaj, ai u bë sundues i Andaluzisë. Një ditë, ai 
urdhëroi që t’ia sillnin aty shokët e tij të vjetër. 
Të parit i tha: “Ti do bëhesh kryehammar në 
Andaluzi, unë do të të jepja çfarëdo që pate 
kërkuar atëherë”. Sa i përket të dytit, i tha: “Ty 
do të të jap atë që kërkove vetë, do të lë të 
ngasësh gomarin mbrapsht dhe të ecësh nëpër 
rrugë që të gjithë të qeshin me ty”.

 
 Ekzistojnë disa kushte të rëndësishme për 

çdo qëllim: 
Që qëllimi të jetë i qartë, specifik. Për 

shembull, nëse qëllimi juaj është t’u shërbeni 
myslimanëve, ky nuk është qëllim i qartë apo 
i matshëm. Ajo çfarë kemi thënë ishte për t’ju 
motivuar moralisht, kurse tani është koha të 
kemi qëllime të vërteta në jetë..

Që qëllimi të përbëhet nga dy elemente: të 
qenit ambicioz dhe real në të njëjtën kohë. 
P.sh. nëse nxënësi thotë: “Qëllimi im është 
të kaloj provimet”, ky nuk është qëllim, sepse 
është normale që secili dëshiron t’i kalojë 
provimet. Qëllimi duhet të jetë: Dua të arrij këtë 
dhe atë, dua të jem i dalluar dhe të marr një 
gradë shkencore, etj. Qëllimi duhet të jetë në të 
njëjtën kohë ambicioz dhe real. 

Që të besoni në qëllimin tuaj fuqishëm me 
të gjitha shqisat dhe aftësitë tuaja. Besimi në 
qëllimin tuaj duhet të jetë i tillë si ai i Pejgamberit 
a.s., kur i pati thënë ungjit të vet: “O xhaxha, 
të betohem se edhe po të ma vënë diellin në 
njërën dorë dhe hënën në dorën tjetër për të 
lënë porosinë e Islamit, nuk e lë derisa Allahu 
ta lartësojë atë apo unë të vdes për të”. E shihni 
pra, si duhet të jetë besimi në qëllimin tuaj.

Këto ishin katër cilësi të rëndësishme për 
qëllimet. Pika tjetër është aspekti që ju duhet 
për të përmbushur qëllimin tuaj, thënë më 
saktë cilësitë psikologjike që ju nevojiten për t’i 
arritur qëllimet:

1. Shpresa dhe optimizmi. Pejgamberi a.s. 
ka qenë gjithmonë optimist dhe gjithmonë ka 
shpresuar. 

2. Durim, durim, durim. Duhet të kini durim 
dhe kurrë të mos e humbni shpresën apo të 
nguteni. Një herë, Habab ibn el-Ark iu ankua 
Pejgamberit a.s.: “A mund të lutesh për ne, 

33



Di
NËNTOR 2019 SHËNDETI

34

BOTA SHPIRTËROREQERSHOR 2026 | ZEINUL ABDIN ER-RIKABI I

34

Krahas shumë detyrave për të cilat ishte 
ngarkuar, i Dërguari Muhamed a.s. kishte si mision 
që t’i mësojë njerëzit me të bukurën dhe t’ua 
ngjallë atyre këtë ndjenjë. Në të vërtetë Allahu 
është i bukur, fisniku Kur’an është i bukur e tërë 
universi është i bukur. Duke marrë parasysh se 
është dërguar që t’i mësojë njerëzit për bukurinë 
e këtij universi, edhe vetë i Dërguari a.s. ka pasur 
pjesën më të bukur të saj. Karakteristikat e tij janë:

1. Bukuria e të qeshurit.
Po, qeshja është njëra nga llojet e mrekullueshme 

të bukurisë. Ajo gjithashtu është një nga gjuhët 
njerëzore universale, sepse në rast se në televizor 
shohim një korean, gjerman, senegalez, amerikan 
ose ndonjë tjetër nacionalitet duke qeshur, ne 
e kuptojmë se ai/ajo qesh dhe e ndiejmë këtë 
lumturi dhe miratim njerëzor që kjo qeshje paraqet. 
Një pamje e tillë është e bukur, në ndryshim nga 
pamja e depresionit, hidhërimit, vrënjtjes. Për 
këtë arsye, zakoni i të qeshurit është nga gjërat 
që menanxherët e ardhshëm të PR duhet ta 
përvetësojnë. I mësojnë si të qeshin dhe të fillojnë 
të qeshin. Gjuhëtarët thonë se buzëqeshja –është 
preludi i qeshjes shprehje e gëzimit, ku dhëmbët e 
dikujt janë shenjë e kënaqësisë dhe e fatit. 

Prandaj buzëqeshja është një formë e bukurisë. 
Dihet se i Dërguari a.s. më të shumtën e kohës 
kishte buzëqeshjen në fytyrë. Transmetohet 
se Xhabiri ka thënë: I Dërguari asnjëherë nuk ka 
refuzuar të më shohë që nga koha kur pranova 
Islamin. Sa herë që më shihte, më priste me 
buzëqeshje. (Buhariu). Jo vetëm që buzëqeshja 
ka qenë pamje e karakterit të të Dërguarit a.s. 
por edhe promovonte buzëqeshjen dhe i nxiste 
të tjerët që të qeshin.Transmetohet të ketë 
thënë: “Buzëqeshja jote në fytyrë o vëlla është 
mirësi(sadaka)”. (Tirmidhiu)

Gjithashtu transmetohet të ketë thënë: “Mos e 
nënvleftësoni çdo punë të mirë. Qoftë edhe kur 
takoni vëllain musliman të sinqertë dhe me fytyrë 
të qeshur”. (Muslimi)

2. Bukuria e shfaqjes (pamjes) së këndshme.

I Dërguari a.s. vishte rroben më të bukur që i 
përshtatej. Para se të pranonte delegacione do 
ta rregullonte pamjen e jashtme të tij ashtu si 
i përshtatej jo vetëm atij, por edhe atyre që do 
të pranonte. Vishte atë rrobe që përputhej me 
pozitën dhe traditën e çdo delegacioni. Gjithashtu 
i donte parfumet. Transmetohet se Aishja r.a. 
grumbullonte dhe ia jepte parfumet më të mira që 
kishin. (Muslimi)

I Dërguari a.s. e pranonte bukurinë si diçka që e 
donte i Plotfuqishmi Allah. Në një hadith ka thënë: 
“Allahu është i bukur dhe e do bukurinë”. 

Bukuria e mbajtjes së shpirtmirësisë (ëmbëlsisë) 
Transmetohet se i Dërguari ka thënë: “Kur 

mirësia (ëmbëlsia, shpirtmirësia) ndodhet te një 
send, e zbukuron atë, e kur largohet nga një send, e 
shëmton atë” (Muslimi). Pra mirësia është stoli dhe 
bukuri, ndërsa dhuna e keqe, gjë e neveritshme. 

Fisniku, i Dërguari a.s. tërë punët e tij i ka bërë me 
shpirtmirësi, me ëmbëlsi, dhe ka nxitur për mirësi 
në të gjitha punët, si në ato publike edhe private.
Të gjithë njerëzit duhet të rinovojnë ndjenjën e vet 
dhe vetëdijen e fortë për të bukurën e cila ndodhet 
te feja dhe në tërë universin.

3. Bukuria e butësisë
Shembujt e mëposhtëm do na tregojnë disa 

aspekte të butësisë së jashtëzakonshme të të 
Dërguarit a.s.

a) Kur dëgjonte që një fëmijë qante, ai nxitonte 
përfundimin e namazit (me xhemat) duke marrë 
parasysh shqetësimin e nënës për fëmijën e vet.

b) Një herë ka ndaluar lëvizjen e ushtrisë sepse 
një zog po qante (ankohej) për të vegjlit e vet të 
cilët i kishin kapur disa ushtarë. Ushtria filloi të 
ecë(të lëvizë) vetëm atëherë kur të vegjlit (zogjtë) 
iu kthyen nënës së vet.

c) I shmangej kundërshtimit direkt të ndonjë 
personi. Më me dëshirë fliste në këtë mënyrë: Ç’do 
të bëhet me ata njerëz që janë shumë krenarë për 
të bërë atë që bëj edhe unë vetë?

d) Dilte në takim me fëmijët dhe bënte shaka me 
ta. Transmetohet se Enesi r.a. ka thënë: Aq shumë 

Bukuria dhe dashuriaBukuria dhe dashuria
në jetën e të Dërguarit në jetën e të Dërguarit صلى الله عليه وسلمصلى الله عليه وسلم

shoqërohej i Dërguari me ne(fëmijët) sa i thoshte 
vëllait tim të vogël (duke bërë shaka me të): Ebu 
Umejr! Çfarë paska bërë zogu? (Buhariu)

e) Transmetohet që të ketë thënë: Asnjeri të mos 
thotë se shpirti im është bërë i keq, por të thotë 
se shpirti im është bërë i ashpër. (Buhariu dhe 
Muslimi).

Ibni Haxheri në veprën “Fet’hu-l-Bari” citon se 
Omer el-Hattabi ka thënë: “Fjala keq dhe ashpër 
kanë kuptim të ngjashëm, por i Dërguari a.s. nuk e 
donte mbiemrin ”i keq” dhe zgjidhte mbemrin më 
të sigurtë ”i ashpër”. Me të vërtetë zakoni i tij ka 
qenë që një emër jo të mirë ta zëvendësonte me 
një më të bukur (subtil). Në këtë hadith kërkohet 
që fjalori jo i mirë, të shmanget. Duke iu shmangur 
shprehjes “shpirti im, u bë i keq” shpreh mirësi ndaj 
ekzistencës së vet.

dëshironte të hipte mbi deve.
  h) Predikonte për mirësinë e Allahut ndaj 

njerëzve.Transmetohet se në një hadith ka thënë: 
“Meqë Allahu e ka mbaruar krijimin mbi Arshin 
ka shkruar: “Mëshira ime e ka mundur (sunduar) 
zemërimin tim”. (Buhariu dhe Muslimi)

E dyta: Dashuria
Mjaft fjalë të vërteta dhe të bukura përdoren në 

mënyrë të papërshtatshme e me këto përmasa 
kanë filluar të degradohen dhe të mos përdoren. 
Një fjalë e tillë që mund të keqpërdoret ose të 
shmanget është fjala dashuri. Në fakt dashuria 
është principi bazë i fesë. Ajo është bazë e lidhjeve 
të mëdha që janë më fisniket dhe më të përkryerat. 
Dashuria është burimi i lidhjes së njeriut me Zotin 
e vet. Në Kur’an i Plotfuqishmi thotë: “Me të 
vërtetë Allahu i do ata që pendohen shpesh dhe 
që pastrohen shumë”(Bekare, 222).

Krijuesi i Gjithëmëshirshëm i do ata që janë të 
durueshëm, të mëshirshëm dhe të drejtë. Ai i do 
ata që kanë besim tek Ai dhe që mbështeten tek 
Ai.

Besimi(feja) është bimë e zbukuruar me dashuri 
që e ka mbjellur Allahu i Plotfuqishëm në zemrën e 
besimtarit. Në një ajet Kuranor thuhet: “Por Allahu 
jua ka bërë të dashur besimin dhe jua ka zbukuruar 
atë në zemrat tuaja. (Huxhurat, 7)

 Pra i Dërguari ka predikuar dashurinë, ka pasur 
sjellje të bukur si me fjalë ashtu edhe me punë. 
Hadithi vijues flet qartë për këtë: “Ai që posedon 
(ka, zotëron) tri cilësi, do të shijojë ëmbëlsinë e 
Xhenetit: Që Allahun dhe të Dërguarin e tij t’i dojë 
më tepër se çdo gjë, që të dojë një njeri në emër 
të Allahut, dhe të urrejë kthimin në mosbesim siç 
urren hedhjen e tij në zjarr.” (Buhariu dhe Muslimi). 

“Nuk do të hyni në Xhenet derisa të besoni dhe 
nuk do të besoni derisa të mos e doni njëri-tjetrin” 
(Muslimi)

O Zot, jepmë mua dhuratën e dashurisë ndaj Teje, 
dashurinë ndaj atyre që të duan Ty dhe dashurinë 
ndaj atyre punëve që më afrojnë te dashuria Jote”. 
(Buhariu)

Dëshirojmë që të gjithë ndjekësit e të Dërguarit 
a.s., si dhe gjithë njerëzit e tjerë të ringjallin ndjenjën 
dhe vetëdijen e vet për të bukurën dhe për tërë 
Universin; që të kenë një ndjenjë të madhe për 
dashurinë, e cila është principi bazë, për të gjitha 
lidhjet e qarta, (e pastra) të kuptueshme dhe intime 
e miqësore. E mbi të gjitha, pa bukuri dhe dashuri 
nuk ka dhe përkushtim (devotshmëri) fetar dhe as 
jetë të vërtetë mbi Tokë. A mund të bëhet ndonjë 
gjë nëpërmjet të keqes dhe urrejtjes? Përgjigja 
është e thjeshtë: Jo! Mos harro të shpërndash 
mirësi!

Profeti Muhamed a.s. ka thënë: “Allahu le të 
mos ma bekojë asnjë ditë, në të cilën nuk 
mësoj diçka të re”. 
Në një orë të vjetër të Oksfordit shkruhet: 
“Koha po kalon, por për të jepet llogari”.
Askush prej nesh nuk e di se kur do të vijë 
çasti i vdekjes. E dimë vetëm se duhet të 
mësojmë dhe punojmë me fisnikëri në emër 
të Zotit e në dobi të njerëzimit. Dhe vërtet, ne 
jemi përgjegjës për kohën që jetojmë. Hasan 
Basriu shkruan: “Çdo ditë që vjen i thotë 
njeriut: ‘O njeri, unë jam ditë e re dhe do të 
dëshmoj për atë ç’punon për mua. Kur të 
largohem prej teje nuk do të kthehem kurrë 
më. Prandaj përgatit ç’dëshiron, por dije se do 
të gjesh vetëm atë që ke përgatitur vetë dhe 
lër ç’të duash, por dije se në të kurrë nuk do 
të kthehesh”.
Kurse një fjalë e urtë arabe thotë: “Katër 
gjëra nuk mund të kthehen kurrë më: Fjala e 
dhënë, shigjeta e hedhur, koha e kaluar dhe 
rasti i pashfrytëzuar.”

Bëhu liqen, jo gotë
Gjithçka që ndodhte përreth tij, e bënte të riun 
të ndihej i demoralizuar, i pashpresë. Në një 
nga ato ditë kur shpresa pothuaj po venitej 
tërësisht, ai vendosi të shkojë te mësuesi i tij 
i urtë dhe i mençur. Kushedi, ndoshta ai do e 
ndihmonte të dilte nga ajo situatë, do i jepte 
ndonjë ide si të shpëtonte nga vuajtjet.
Me të mbërritur, ia shkarkoi të gjithë arsenalin 
e halleve dhe vështirësive të jetës. Mësuesi 
i tij plot urtësi, i tha: “Po, biri im. Bëre mirë 
që erdhe tek unë. Merr një grusht kripë nga 
ai thesi aty, hidhe në këtë gotën me ujë, 
përzieje dhe pije.”
I riu bëri ashtu siç i tha mësuesi. Kur filloi 
të rrëkëllejë gllënjkat e shëllirës, iu rrudhën 
buzët dhe iu drodh i gjithë trupi.
Mësuesi e vuri re dhe e pyeti: “Hë? Si t’u duk? 
Çfarë shije kishte?”
“Shëllirë e gjallë”, - mezi iu përgjigj i riu.
Mësuesi: “Goxha mirë. Tani merr të njëjtën 
sasi kripe dhe më ndiq pas.”
Të dy dolën jashtë dhe iu afruan një liqeni të 
vogël, pranë shtëpisë së mësuesit. Në breg, 
mësuesi i tha: “Tani hidhe kripën në ujin e 
liqenit.”
Pasi e hodhi kripën, mësuesi i tha: “Tani, pi ujë 
nga vendi ku hodhe kripën.” dhe i riu iu bind.
Mësuesi: “Hë, çfarë shije kishte uji tani? A e 
ndjeve shijen e kripës?”
I riu: “Jo, aspak.”

Mësuesi mori qëndrim drejt dhe duke bërë 
disa hapa, i tha nxënësit të tij të dashur: 
“Dhimbjet e jetës i përngjajnë kripës, as më 
shumë e as më pak. Sasia e dhimbjes dhe 
vuajtjes është e njëjta, por sasia e vuajtjeve 
që ndjejmë, varet nga hapësirat tona që 
krijojmë për këtë dhimbje. Prandaj, kur 
vuajmë dhe lëngojmë, ajo që mund të bëjmë 
është ta zgjerojmë maksimalisht perceptimin 
dhe ndjesinë tonë për gjërat. Mos u bëj gotë, 
por bëhu liqen dhe lumë që rrjedh.”

O djalosh
Muhamed Gazaliu i shkruante kështu 
nxënësit të tij: “Djalosh, përpiqu të jesh 
shpirtgjerë e fisnik. Mos lejo që epshi të të 
pushtojë, por ai gjithnjë le të jetë i frenuar, 
përpiqu që trupin ta bësh të vdekur. Varri yt 
është shtëpia jote. Atje të presin çdo moment. 
Ruaju që atje të mos shkosh pa pajisje.”
Asgjë e madhe nuk arrihet lehtë. Fitorja që 
pason pas një pune të mundimshme është 
100 herë më e ëmbël se ajo punë që kryhet 
pa mund. Ne çdo ditë shohim se si njerëzit 
luftojnë për para, heqin dorë nga shumë të 
mira në jetë. Për çfarë? Për ar, argjend, për 
para, për gjëra afatshkurtra dhe kalimtare të 
kësaj bote. Sikurse e përmend edhe dijetari 
Muhamed Gazaliu, atje asgjë dhe askush nuk 
do të jetë me ne, qoftë edhe njerëzit më të 
dashur nuk do të mund të bëjnë gjë për ne. 
E vetmja gjë që do të na shoqërojë është 
puna jonë, e mirë apo e keqe, sipas së cilës 
do të shpërblehemi ose do të dënohemi. 
Allahu në Kur’an thotë: “Pasha njeriun dhe 
Atë që e krijoi atë. Dhe ia mësoi cilat janë të 
këqijat dhe të mirat e tij. Pra, ka shpëtuar ai 
që e pastroi vetveten. E ka dështuar ai që e 
poshtëroi vetveten”. (Kur’ani, Shems: 7-10)

Nuk e di
Tregojnë se një njeri i ardhur nga një rrugë 
e largët iu drejtua me një pyetje Enes bin 
Malikut.
Enesi iu përgjigj: “Nuk e di”. Tjetri i tha: “Si 
është e mundur? Unë bëra gjithë atë rrugë 
për të ardhur te ju.” Enesi u përgjigj: “Kthehu 
në vendin tënd dhe thuaju njerëzve se e 
pyeta Malikun, por ai më tha se nuk e dinte”.
Ky sinqeritet tregon se vërtetësia dhe 
saktësia për Enesin kishin më shumë vlerë 
sesa nami i tij. 

Flet natyra në çdo çast në këtë botë
Dhe të fshehtën që ka brenda shkoqur thotë,

Herë flet me përshpëritje, mengadalë
Her’ me fjaln’ e trupëzuar, her’ pa fjalë.

Kaq të fshehta i thotë era trëndafilit,
Këto thot’ dhe rënkimi i bilbilit.

Gjithë sendet dhe ç’përmban kjo gjithësi
Nxjerrin, çfaqin kaq të fshehta dhe çudi.

Reja, era, lumi, deti i shkumbëzuar,
Malet, fushat dhe livadhet e bleruar,

Qielli, yjet dhe të tjera një nga një,
Flasin qartë, bukur sa s’ka më.

Prandaj zëmërës kjo gjuh’ i është dhënë
Që t’i thot’ asaj të fshehtën e pathënë.

Këtë gjuhë e dëgjojnë dijetarët,
Rrugënjohësit e dijes, zbulimtarët.

Familja është vendi ku fillon dashuria, edukimi dhe forca e një shoqërie të shëndetshme.

Në kuadër të Ditës Ndërkombëtare të Familjes (15 Maj), përmes aktivitetit “Pedalojmë 
për Familjen”, të rinjtë e Forumit Rinor Mysliman Shqiptar përcollën në rrugët e Tiranës 
mesazhin se familja duhet të mbetet gjithmonë në qendër të vëmendjes dhe kujdesit 
tonë. 


